
(Tarixi-etnoqrafik yazı)

Bideyiz Şəki rayonunun inzibati ərazisində, mərkəzdən təqribən 20 km uzaqlıqda, Küngütçayın (Əyriçayın qolu) sahilində, Alazan-Əyriçay çökəkliyində yerləşir. Yerli əhalinin söyləməsinə görə itmiş izin tapılması anlamında "Budu iz" sözündən yaranmışdır.Yunan dilində Budeyis sözünün mənası üç tərəfi bağlı deməkdir, həqiqətən də kəndin ətrafı üç tərəfdən dağlarla əhatə olunmuşdur. Qonşu kəndlərdən ziyalıların, savadlı adamların çoxluğuna görə fərqlənir. Kəndin yaxınlığındakı dağlıq ərazidə Alban kilsəsi yerləşir. Min ildən artıq tarixi olan bu kilsə öz möhkəmliyini qoruyub saxlamışdır. Həmin kilsədən xeyli sayda tarixi əşyalar tapılmışdır. Kilsə ətrafında yerləşən düzənlik ərazilərdə küp qəbirlərə rast gəlinmişdir. 
Bideyiz Azərbaycan ərazisində tarixi minilliklərə söykənən antik yaşayış məskəni, Şəkinin isə ən qədim dörd kəndindən biri sayılır. Kəndin yuxarısında dağın ətəyində iki yüz ildən artıq tarixi olan su dəyirmanı mövcuddur, kənd əhalisi ona Xası kişinin dəyirmanı da deyir. Üç tərəfi dağlarla əhatə olunan kəndin yanından çay axır. Kəndin dağlarla əhatə olunması onun iqliminin nisbətən kontinental olmasına, yanından axan çay isə yay aylarında havanın sərin keçməsinə səbəb olur. Bideyiz dağlarında qaynama bulaqlar mövcuddur. Kəndin əhalisi əkinçilik və maldarlıqla məşğuldur. 

Kəndin mərkəzində 400 şagird tutumu olan Bideyiz kənd tam orta məktəbi, məktəbin yaxınlığında kənd məscidi yerləşir. Həmçinin kənddə tibb mərkəzi də mövcuddur. "Arxadan vurulan zərbə" filmində Cəbinin kürəyindən bıçaqlanaraq öldürülməsi səhnəsi bu dəyirmanda çəkilmişdir. Vahid Mustafayevin prezidenti olduğu Çingiz Mustafayev fondunun çəkdiyi "Xoca" filmi də bu kənddə çəkilmişdir. Kəndin əhalisi 1.258 nəfərdir. Əhalisi qonaqpərvərliyi, mehribanlığı, səmimimiliyi, xüsusilə insanlarının ağıllı və savadlı olması ilə seçilir. İkinci Dünya Müharibəsində üç yüzə yaxın adam ön cəbhədə vuruşmuş  və yüzdən çox adam həlak olmuşdur. Qarabağ müharibəsi başladıqdan sonra kənd 6 şəhid vermiş, yüzdən çox adam ön cəbhədə vuruşmuşdur. 
Kəndin adı tarixi-coğrafi yaşayış məskəni kimi qədim alban tayfalarından biri olan udilərlə (bi/pi qəbilə, tayfa deməkdir, bi-udi “udi tayfası” mənasındadır, iz cəm şəkilçisidir) əlaqəlidir. Kəndin adına digər bir yanaşma budi+aiz (alban dilində aiz - kənd, məskən mənasındadır) sözlərinin Bideyiz adı ilə bağlı olmasıdır (budilər Midiya tayfa ittifaqına daxil olan 6 qəbilədən biridir). Bideyiz udilərin yaşadığı yer mənasındadır. Alimlərin araşdırmalarında bu ad “yaşıl orman”, meşə kənarındakı tala kimi də öz izahını tapmışdır. Həqiqətən də Bideyizi əhatə edən meşələr, çaylar onun təbiətinin gözəlliyindən xəbər verir. Qədim alban dilində “buda” – meşə deməkdir. Kəndin dörd tərəfini dağlar sıralayır, ortada ormandır.
Bideyiz kəndi yerləşən ərazidə vaxtilə albanlar yaşamışlar. Buna sübut kimi kənddəki dağın yaxasında bir kilsəni misal göstərmək olar. O birisi isə dağın zirvəsində tikilmişdir. Ancaq yarımçıq qalıb. İkinci bir sübut neçə illər bundan qabaq güclü yağış nəticəsində sahədə açılan yarğandan 2,5 metr dərinlikdən qəbirlərin çıxmasıdır. Qəbirlərin forması çox uzun olub, hər tərəfi hörülmüş, cəsəd üzüyuxarı qoyulmuş, yenə daşla örtülmüşdür. Sümüklərdən görünür ki, bu insanlar çox arıq və ucaboylu olublar, təkcə qıç sümükləri, ayağın dizdən aşağı hissəsi bir metrdən uzundur. 
Daha bir sübut isə sahədə traktorla şum çıxaranda tutumu 500 litr olan çaxır küplərinin tapılmasıdır. Hazırda kəndin ortası albanların bağ sahəsi olmuşdur. Azərbaycanlılar indi həmin yerdə kənd salmışlar.
XIX əsrin ortalarında Şəki xanlığı ərazisində cəmi 3 udi kəndinin olması barədə məlumat verən mənbə isə nuxalı İohanes Muradxanov və Qriqor Mıkırtıçan Tarasanov tərəfindən 1815-ci ildə qələmə alınmış və Bütün Rusiya ermənilərinin arxiyepiskopuna göndərilmiş məktubdur. Burada həm də göstərilir ki, Hacı Çələbi xan dövründən həmin vaxta qədər bu kəndlərə "din ipəyi" adlı xüsusi vergi tətbiq edilirmiş və həmin kəndlərin sakinləri vaxtaşırı olaraq bu verginin ləğv olunması istiqamətində cəhdlər ediblər, lakin o vaxt istədiklərinə nail ola bilməyiblərmiş
.

Fransız yazıçısı Aleksandr Düma 1858-ci ilin ikinci yarısından 1859-cu ilin birinci yarısına qədər Qafqazı gəzmiş, mart ayında Şəkiyə də gəlmiş və özünün "Qafqaz səfəri" əsərində udi(n)lərdən bəhs etmişdir:
Udinlər Qafqazda yaşayan tayfalardır. Lakin bu ləhcədə danışan tayfalar çox azdır. Mən onların müxtəlif millətlərin siyahısına düşməsinə şübhə edirəm. Ancaq bununla belə, onların tayfası başqalarından heç də az maraqlı deyil. Udinlərin haradan gəldiyini heç kim bilmir. Onlar heç ki​min başa düşmədiyi, heç bir dilə uyğunluğu olmayan bir dil​də danışırlar. Hətta onların özləri də öz mənşələri haqqında ətraflarında gedən qaranlıq söhbətlərin içində itib-batmışlar.  Tək halda onlara udi, cəm halda isə udyox deyirlər.
Moiz Xoresadze özünün “Gürcülərin tarixi” adlı kitabında udinlərdən danışır. Lakin onların mənşəyini qarışıq salır və bilmir ki, bu dildə danışanları hansı millətə aid etsin. Çamçyans adlı bir erməni taciri Vyanada nəşr olunmuş “Er​mənistanın tarixi” adlı əsərində onların (yəni udinlərin) adını çəkir. Və nəhayət keçən il Rusiya Elmlər Akademiyasının üzv​lərindən biri udin dilinə aid bütün abidələri və bu dildə oxu​nan bütün mahnıları mümkün qədər toplayıb aparmaq üçün Peterburqdan Qafqaza göndərilmişdi. Bu adam orada nəinki öz latın dilini, hətta rus dilini belə unudaraq, heç bir şey əldə etmədən Peterburqa əliboş qayıtmışdır.
Udinlər sayca cəmi üç minə yaxın olar. Onların heç biri saylarının nə vaxtsa çox və ya az olduğunu bilmir. Bu tayfa iki kənddə yaşayır. Bunlardan biri Nuxanın 40 kilometrliyin​də yerləşən Vartaşen kəndidir. İkincisi isə Vartaşenin 30 kilo​metrliyində (Nic kəndi) Şamaxı istiqamətindədir.
Udinlərin bir qismi yunan (?), digər qismi isə islam dininə etiqad bəsləyirlər. Mən bu udinlərdən heç olmasa bir nəfərini görmək arzu​sunda olduğumu bildirdim. Knyaz Tarkanov dərhal bu işlə məşğul oldu və tezliklə bir nəfər udin gəldi. Bu, itibaxışlı, qa​rasaqqallı, otuz yaşlarında qarabuğdayı bir adam idi. O, Nuxa məktəblərindən birində müəllimdir. Mən ondan öz dilləri və millətləri haqqında bildiyini da​nışmağı xahiş etdim. O mənə cavab verdi ki, onlar dünyanı su basandan sonra Nuh peyğəmbərin oğlan nəvələrindən birinin nəslindən əmələ gəlmişdir və onların danışdığı dil də müasir adamlara ona görə tanış deyil. Həqiqətən o, çox qədimdir və bu qəbilə başçılarından ən hörmətlisinin dilidir
. A. Düma ilə həmsöhbət olan udinin adı Georji Berjanov idi.
Tarixi mənbələrdə udu/utilər haqqında çoxlu fikirlər vardır. Alban etnonimini izah edən Qay Yuli Solin (3-cü əsr) onları Yasonun nəslindən hesab edir və qeyd edir ki, onlar ağ saçlı doğulurlar, ağ saç onlarda yaxşı əlamət sayılır. Onların göz bəbəkləri boz rəngdədir, buna görə də gecə gündüzdən yaxşı görürlər. Latın dilində “ağ” sözü “albus” (albinos) deməkdir. Lakin onların etnik mənşəyi hələ də qaranlıq qalır. Nə iranmənşəli, nə də qafqazmənşəli xalqlarda alban adını daşıyan etnos yoxdur. Onları türk toplumları hesab edərək, e.ə. II – I əsrlərdə Azərbaycana Orta Mərkəzi Asiyadan gəldiklərini söyləyirlər (K.Əliyev və b.). Bu dilemmanı açmağa onların “Nuh peyğəmbərin oğlan nəvələrindən birinin nəslindən olması” və “bu qəbilə başçılarından ən hörmətlisinin dilidir” ifadəsi bizə kömək edir. Azərbaycan tədqiqatçıları udi/utiləri türkmənşəli hesab edirlər. Hətta utiqur (uti+uyqur) qəbilə adının doqquz uyğur, onoğur qəbilələrində təkrar olunması buna misaldır. Burada qur/quz (türk dillərində r-z əvəzlənməsi) Oğuza işarədir. Qədim türk qəbilələrinin soykökündə duran Oğuzun dilidir. “Oğuz Kağan” uyğur dastanıdır. Oğ/uğ/uy (qədim türk dillərində ğ-y əvəzlənməsi) isə uyğur adının birinci hecasına işarə edir. Utiqur etnoniminin “qur” komponenti bəzi türk tayfalarının (uyğur, sarıqur, kuturqur, oğuz tayfalarından yazqur, salqur və s.) adları üçün səciyyəvidir. Deməli, tədqiqatçıların utiləri türkəsilli hesab etməsi təsadüfi deyil. Onların 26 alban tayfasından biri olması isə yüksək sivilizasiyaya malik qədim xalq kimi sonrakı hadisələrin, yaxud sonrakı siyasi konsolidasiyanın (uzunmüddətli birləşmə) nəticəsi ola bilər. Qədimlərdən Şəki xanlığı ərazisində 3 udi kəndinin olması və bu siyahıya Bideyiz adının salınmaması həmin ərazidə yaşayan qədim xalqın mədəni müxtəlifliyinin güclü etnos tərəfindən öz içində əridilməsindən xəbər verir və bu kəndin əhalisinin mənşəyinin gəlmə olan qədim uyğurlarla bağlı olduğunu göstərir. Qədim uyğurlar bu ərazilərdəki utilərlə çarpazlaşmış, konsolidasiya nəticəsində bir etnos olmuşlar. Dinlərinin əvvəlcə bütpərəstlik, sonra xristianlıq olması Musa Kalankatlının “Alban tarixi” əsərindən məlum olur.
Rizvan Hüseynov Oljas Süleymenova istinad edərək yazır ki, hələ də Tyan Şan yaxınlığında yaşayan Albanları Çinlilər -r və -c səsləri olmadığına görə Azebayjen adlandırırlar. Tyan Şanın ətəklərində qədim dövrlərdən bəri qazax qəbiləsi olan Albanlar yaşayırdı, çinlilər hələ də onları "azebayjen" adlandırırlar. Onlar Qafqazdan ayrılıb Mərkəzi Asiyaya gəlmiş albanların bir hissəsi idi... Bir çox faktlar göstərir ki, həmin Azərbaycan xalqı öz mədəniyyətində Avrasiyanın və xüsusən də Qafqaz bölgəsinin polifonik tarixini əks etdirmişdir...
.  
Afina Əlizadə də Oljas Süleymenova istinad edir: “Rus-çin lüğəti”ndə maraqlı bir şey oxudum: “Alban” sözünü çinlilər “Azərbaycan” deyə tərcümə edirlər. Bu təsadüfidirmi? Axı Şimali Azərbaycan ərazisinə bir vaxtlar “Albaniya” deyilib. Ola bilər ki, çinlilər eramızın ilk əsrlərindən Böyük ipək yolunun bu ərazidən keçib getdiyi dövrlərdən başlayaraq ozxam dilində etnonim alban sözünün ənənəsini qoruyub saxlamışdır. Tyan-Şan dağlarının ətəklərində lap qədimdən “alban” adlı bir qazax qəbiləsi yaşayır. Çinlilər onlara “Azərbaycan” deyirlər. Bəlkə bunlar həmin albanların bir hissəsidir? Və nəyə görə osmanlıların orta əsrlərdə skipetr adlı xalqı zəbt etdikdən sonra onları “albanlar” adlandırmalarını aydınlaşdırmaq lazımdır. Türk-alban-Azərbaycan dilləri yeni-yeni laylarla zənginləşmişdir”
. Görünür, albanlar döyüşkən olduqlarına görə osmanlılar başqalarını cəzalandırmaq üçün onları skipetr kimi istifadə etmiş və bu adla adlandırmışlar. Alban tayfa ittifaqına daxil olan yerli və gəlmə tayfalar, uluslar öz dillərində danışıb, siyasi cəhətdən möhkəmləndikdən sonra dilləri də bu siyasi təşkilatda aparıcı rol oynamışdır
. Məhz Qafqaz Albaniyası dövlətinin əsas dili olan alban dilinin bu proseslərdən keçdiyini görürük. Göründüyü kimi, xalqımızın yaşadığı ərazilərin adını çinlilər və ərəblər vermişlər.
Skipetr - əsa (qədim yunan σκῆπτρον "çubuq, toppuz", köhnə yunan dilindən σκήπτω - "əyilirəm") qədim fironların da istifadə etdiyi güc, hakimiyyət simvoludur. Skipetr hərfi mənada çoban dəyənəyi deməkdir, sonra kilsə tərəfindən pastoral hakimiyyətin əlaməti olaraq yepiskoplara ötürülmüşdür; Şah İsmayılın da əlində tutduğu toppuz onun hakimiyyətinin güclü olmasını göstərir, sonradan Avropa kralları bu toppuzu qısaldılmış əsalarla əvəz etdilər. 
Bideyiz oykoniminin kökündə dayanan uti qəbilə adına tədqiqatlarda buti şəklində də rast gəlinir
. Buti qəbilə adını uti qəbilə adı ilə qarşılaşdırmış olsaq, onun biuti (uti qəbiləsi, boyu) olması qənaətinə gələ bilərik. Adı çəkilən tədqiqatda pi/bi-nin bəy, qəbilə bəyi mənasında izahı verilir. Çox keçmiş zamanlarda Şəki, Oğuz (Vartaşen) ərazilərində budi və partagen qəbilələrinin yaşadığını, Azərbaycan xalqının etnogenezində  iştirak etdiyini tədqiqatlar sübut edir. Q.Qeybullayev qıpçaq türklərində boudi adlı bir tayfanın olduğunu yazır. “Maday tayfa ittifaqının altıncı tayfasının adı olan Budi tayfası da türkmənşəlidir. Erkən orta əsrlərdə cənub-şərqi Avropa çöllərində yaşayan qıpçaqların bir tayfası rus mənbələrində Boudi kimi göstərilir”
. Boudi adının podar – padar adlarında izlərinə də rast gəlmək olar. Budi – uti bəyinin podar, padar, pıdır qəbilə başçısı, şəxs adlarında da ifadə olunduğu qənaətindəyik. Budi gölünün bu ərazilərdə olması eyni adlı gölün, bəlkə də eyni adlı çayın sahilində yaşayan udilərin burada varlığını sübut edir
. F.Rzayevin kitabında m.ö. 8000 il əvvəl qədim türk dilinin flektiv dil xüsusiyyətlərinə malik olması diqqət çəkir. Kök və ön şəkilçi (ön söz) münasibətlərinin flektiv dil xüsusiyyətlərindən olması qədim udilərin dilinin də 8000 il əvvələ aid olduğunu sübut edir, udu dilinin bu prosesdən keçdiyini göstərir. Flektiv dillərdə ön şəkilçi, ön söz kök sözün əvvəlində işlənir və “qəbilə uti” (“uti qəbiləsi” ifadəsinin tərsi) mənasını verir. Deməli, 8000 il əvvəl mövcud olan Bideyiz adını prototürk dilinin paleoetnooykonim vahidi kimi qəbul etməyə əsas verir
.
313-cu il udilər tərəfindən xristianlığın qəbul edilməsi tarixi sayılır. Bu tarixdə alban çarı Urnayr xaç suyuna salınma adətini qəbul etmiş və xristianlıq Qafqaz Albaniyasının rəsmi dininə çevrilmişdi. Qafqaz Albaniyasının əhalisinin xristianlaşma dövründən başlayaraq udilər Alban kilsəsinə mənsub olmuşlar. Xristianlığı qəbul etdikdən sonra başqa xalqlar kimi udilər də yeni xristian ayinlərlə bərabər köhnə adət və ənənələrini də qoruyub saxlamışdılar. Məsələn, evlərdə sönməz ocaq saxlamaq atəşpərəstlikdən qalmış ənənədir. Udilər xristian olduqdan sonra da tez-tez dualarını Aya göndərirdilər və onlar öz dinini saxlayan Qafqaz Albaniyasının yeganə xalqıdır.

Qədim Bideyiz kəndində alban udilərlə utigur (uyğur) türklərin qədim zamanlarda yanaşı yaşadıqlarını güman etmək olar. Bunu kəndin şum yerindən albanlara məxsus iri üzüm küplərinin tapılması da sübut edir.
Hər yerdə olduğu kimi Bideyizdə də varlılar və yoxsullar olub. Amma onlar çox cəsur və güclü adamlar idilər. Deyilənə görə kəndə gələn darğalar, vergiyığanlar gələndə Hacı Nəbi oğlu Rəsul, Mustafa, Mənəf oğlu Həşim, Təmiz Cəlil kimi kişilərin hörməti və gücü nəticəsində adamlara təzyiq göstərməyiblər. Hətta deyilənə görə kəndə vergiyığanlar gələndə Təmiz Cəlil vergi verə bilməyən bəzi adamların borcunu ödəyirmiş ki, onlar utanmasınlar. Hacı Nəbi oğlu Rəsul və Mustafa qardaşları mal alveri ilə məşğul olurlarmış. Kənddə Mənəf oğlu Həşim, Hacı Nəbi oğlu Rəsul, Mustafa kimi hörmətli kişilərdən məsləhət alardılar.
Sovet dövləti qurulana qədər kəndin əhalisi çox ciddi şəkildə dinin təəssübkeşi olmuşlar. Buna sübut kimi kəndin ortasında böyük tutumu olan məscidi göstərmək olar. 25 metr uzunluğu, 10 metr eni olan məscidin içində tavanın altından tirlərə iki ədəd 26 metr uzunluğunda bütöv tir qoymuşlar ki, əhali cümə günləri içəri sığmayaraq, çardaqda namaza dururdular. Bundan başqa o vaxtın güclü alimlərinin ərəb dilindən dərs keçməsi üçün iki dərs otağı da tikilmişdi. Həmin iki otaq hələ də durur. Molla Məhəmməd, Molla Rəsul, Molla İsgəndər o dövrün tanınmış şəxsləri olmuşlar. Molla Məhəmməd siyasi cəhətdən çox savadlı olduğundan 1920 – 1937-ci illərdə, repressiya dövründə ona heç kim toxunmamışdır. Həmin molla 1941 – 1945-ci illərdə kənddə poçtalyon işləmişdi, oğlu Mustafa müharibədə təyyarəçi idi, həlak olmuşdu. 1937-ci ildə ermənilər kənddə də məkrli siyasətlərini davam etdirmişdilər. Kəndin o vaxtkı yaşlı adamlarından Əliməmməd və nənəm Sənivər söhbət edirdilər ki, kəndin varlı və tanınmış adamlarını hökumət əleyhinə çıxanlar kimi tutub güllələyirdilər. O vaxt Sergey Bədəlov adlı bir erməni Azərbaycan SSR Fövqəladə Komissiyasının (ЧК) Şəki şöbəsinin rəisi idi. O, kəndin Hacı Nəbi oğlu Rəsul, Hacı Nəbi oğlu (Pıdır) Mustafa, Mənəf oğlu Həşim kimi tanınmış adamlarının güllələnməsində dəhşətli rol oynamışdır. Həmin Bədəlov 1975-ci ilə kimi Gəncədə yaşayırdı. Həmin Sergey Bədəlov və digər daşnaqçıları, qoynumuzda saxladığımız ilanları zəhərli ilanlarla müqayisə etmək istəyirəm. O vaxtlar evlərin çardaqlarında ev ilanları yaşayırdı. Onlar insanlara zərər vurmasalar da, yenə adı ilan idi. Atam danışırdı ki, o, uşaq olanda (1930-cu ildə) ev, həyət zəhərli və zəhərsiz ilanlarla dolu imiş. Anası Əsmər nənəm ovsunçu gətirmişdi, ovsunçu öz ovsunu ilə ilanları ovsunlayıb, torbaya yığıb aparmışdı.
Sergey Sərkisoviç Bədəlov Xocavənddə (keçmiş Martunidə) anadan olmuşdu,  qatı daşnak idi. 1918 – 1919-cu illərdə silahlı dəstə düzəldib Qarabağı talan etmiş, əhaliyə divan tutmuşdu. O, öz keçmiş fəaliyyətini gizlədərək Azərbaycan SSR Fövqəladə Komissiyasının sıralarına soxulmuş, əli yüzlərlə azərbaycanlının qanına batmışdı. 1949-cu ildə onun “fəaliyyəti” ifşa olunmuş, həmin ildə Altay vilayətinə sürgün edilmişdi. 1955-ci ildə sürgündən qayıtdıqdan sonra ata adını və soyadını dəyişərək Sergey Qriqoryeviç Stepanyan olmuşdu
.

Təsvir. Bideyiz kəndinin çox gözəl dağ suyu vardır. Bu su 500 metr dərinlikdən çıxır, onu saxsı borularla kəndə gətirmişlər. Suyun çıxdığı yer Umar bulağı adlanır. Əhalinin məşğuliyyəti əkinçilik və maldarlıqdır. Kəndin ətrafındakı bütün dağ və dərələrin adları vardır. Misal üçün Taxta qaya, Kaftar cığırı və s. Sonuncu ad kiminsə öz heyvanını axtararkən dağ cığırında kaftar görməsi ilə bağlı verilmişdir. Bəhməz torpağı dərəsi adı da torpağın bioloji xüsusiyyəti ilə bağlı verilmişdir. Keçmiş zamanlardan bəhməz hazırlananda üzüm suyuna həmin torpaqdan qatılırdı. Qatılmayanda bəhməz acı olur. Qulun dərəsi, Alçalıq dərə, Kilsə dərəsi, Hacı Ramazan dərəsi, Həşim dərəsi kimi adları da konkret məzmunla bağlıdır. Kəndin qırağında 100 hektar taxıl sahəsi vardır, keçmişdə adamlar həmin sahədə calğalıq salmışdılar. Həmin calğalardan müəyyən bir qismi durur. Baş calğalıq sahənin başında, qətər calğalıq sahənin ortasında düz xətlə 20 ədəd, Nəbi dayının calğalığı sahənin qırağında salınmışdır. Kəndin uzunluğu 2 km, eni 1,5 kilometrdir. Kənddə bütün məhəllələrin adları vardır. Hacı Nəbilər, Əciklər, Korlar, Çay qırağı, Söyüd uşağı, Orta məhəllə, Dağ dibi məhəlləsi, Məscid məhləsi, Həşimlər məhləsi kəndin tarixindən xəbər verir. Bu məhəllələrdən üçü – Dağ dibi, Çay qırağı və Orta məhəllə o birilərindən böyükdür. Kəndin ortasından keçən yola bütün tərəflərə çıxan yollar var, yollar rahat olduğuna görə kəndə piyada və ya maşınla getmək olur. Yollar qumlu və düzən olduğu üçün maşınlar qışda da asan hərəkət edir.

1941-ci il müharibəsinə kənddən 250 nəfər gedib, çoxu qayıtmamışdır. İndi kənd 350 evdən ibarətdir, 25 çarpayılıq xəstəxanası, 400 şagirdi olan yeni tipli ikimərtəbəli orta məktəbi, 200 yerlik mədəniyyət evi, Şəhidlər xiyabanı, 20 Yanvar asfalt yolu, altı mağazası, iki dən üyüdən dəyirmanı vardır. “Arxadan zərbə” filmindəki dəyirman süjeti də kəndin dəyirmanında çəkilmişdir. Kənddə əhalinin köməyi ilə 100 nəfərlik yeni məscid binası da tikilmiş və fəaliyyət göstərir. Ətrafdakı Küngüt, Kəldək, Oravan kəndlərinin möminləri bura cümə namazına gəlirlər.

Qonşuluqdakı Baş Küngüt kəndində də adət-ənənələr Bideyizdəki kimidir. Baş Küngüt kəndinin böyründən çox iti çay axır. Sahilində Həzrət Əlinin qalası və namaz qıldığı böyük bir daş vardır. Həmin qalaya çatana kimi azı 5 – 6 dəfə çayı keçməli olursan. Qala dağın döşündədir, qala üçün elə yer seçilmişdir ki, hər tərəfdən gələnləri görmək mümkündür. Qalaya çıxan yerdə Həzrət Əlinin Düldül atının nal irizi görünür. Namaz qılınan daşın üzərində ayaq izləri vardır. Çayın bir möcüzəsi vardır. Dağın dibinə yaxın yerdə çayın içindən çıxan bulaq yayın birinci günü və axırıncı günü batır, adına İsitmə bulağı deyirlər. Suyu çox şəffaf və sərindir, içində barmağı bir dəqiqə saxlamaq olmur. Belə deyirlər ki, bir qoyunu yeyib üstündən bir stəkan su içsən, yarım saatdan sonra heç nə yeməmiş kimi olursan. İsitmə bulağı adını ona görə qoyublar ki, keçmişdə yayda isitmə xəstəliyi  yayılan zaman bir nəfər həmin sudan içib sağalıb, ona görə adına İsitmə bulağı demişlər.

Həmin çayın qolları gələn dərələrdə çox möcüzəli yerlər vardır. Deyilənə görə, Baş Küngütdə olan kilsədən Qara çay deyilən yerə yeraltı çıxış olub, amma tapa bilmirlər. Orada da dərələrin adları vardır: Böyük mərc, Kiçik mərc, Meydan, Sulu dərə, Micəgin boça dərəsi. Həmin dərədən həmişə duru su gəlir. Ona görə də adını Qara çay qoyublar. Baş Küngüt kəndi iki hissəyə bölünür: Boça hissəsi və çayqırağı. Hətta bir lətifə vardır. Kənddə kolxoz sədrini Bakıdan qoymuşdular. Soyadı Axundov olan bir kişiydi. Bir gün sədr yazda işin qızğın vaxtı - gündüz  boçalı bir nəfərdən acıqlı-acıqlı soruşur: - Ay kişi, sən haralısan, niyə işə getməmisən? Adı da Məhərrəm olur. Həmin adam cavab verir: - Mən boçadanam. Sədr cəld deyir: bağışla, mən elə bilmişəm bu kənddənsən.

Kənddə bir baməzə sürücü vardı. Kolxoza ot daşıyardı. Ot tayası daşıyan adamların ikisinin də adı Abuzər idi, birinin ləqəbi Koramal, birinin isə Güş idi, həmin sürücü ot gətirəndə görür ki, tayanı əyri yığıblar, aşa bilər. O saat söz qoşur. Ay camaat, Koramala bax, Güşə bax, bunlar tutan işə bax. Həmin lətifə “Şəki lətifələri”ndə də var. Həmin sürücü kənddə həyətlərə tütün daşıyan vaxt həyətə girən kimi ora-bura baxıb şeir qoşardı. Onun çox məzəli qoşmaları var idi, ancaq heç birini qeydiyyata almayıb.

Kənddə Abdulxalıq deyilən bir cavan var idi, müharibəyə getdi gəlmədi. Kolxozun mallarına baxırdı. Həmin malların içində bir öküz var idi, diri çəkisi bir tona yaxın idi. Onu Şəfayət dayı gözü ilə görmüşdü. İçi yüklə dolu arabanı başı ilə aşırırdı. Amma körpəlikdən həmin öküzə Abdulxalıq baxdığı üçün ona dəymirdi. Abdulxalıq həmin öküzün boynunu burub yıxırdı, sonra çıxıb başında otururdu. Öküz ona heç nə etmirdi, dinməz dururdu.

Kəndin 1500 hektar sahəsi olub. Bu torpaqlar Aşağı Küngüt, Aydınbulaq, Əlyar, Fazıl və Çapağan kəndlərinin hər birinin yanında 300 hektar olmaqla qalan sahələr kəndin böyründədir. Kəndin sahəsi daha çox olub, sovet qurulan vaxt hökumət tabe olmayanlara çox vergi qoyduğuna görə çox adam torpaq payını dövlətə təhvil verib. Kəndin sahəsinin çox olmasının səbəbi bizim varlıların və ağsaqqalların qızıl pulla bərabər, qol gücünə, qurbanlar verməklə bu torpaqları bizə miras qoymalarıdır. Deyilənə görə, çəltik əkini zamanı dörd kənd suya qənaət etmək üçün hansı kəndin sahəsinə suyun birinci verilməsini torpağa çox bağlı Bideyizin ağsaqqallarından – Hacı Nəbi oğlu Rəsul, Pıdır Mustafa, Mənəf oğlu Həşim, Alxas və Hacı Məhəmməddən soruşarmışlar. Qonşu dörd kənd onların dediyi kimi sahəyə çıxıb çəltik əkirdilər ki, yayda quraqlıq olanda su qıtlığı yaranmasın.

Kənddə 5 ədəd su dəyirmanından üçü Hacı Məhəmmədin, Hüseyn oğlu Məmmədin, Xası kişinin idi. Bu beş dəyirmanı elə bir planla tikmişdilər ki, hamısının suyu bir arxla axıb kəndin ayağına çıxırdı.

Kənddə çoxlu inamlar də olmuşdur. Şəfayət dayının babası 4 qardaş və bir bacı idilər. Heydər, Abduqədir dəllək, Eldar, Muxtar və Tubu. Bunlardan Muxtar tez dünyasını dəyişmişdir. Deyilənə görə, Muxtarın gözü çox dəyməli olub. Rəvayət edirlər ki, Bideyizdən Küngütə dağ döşü ilə əllə yol çəkən zaman qarşıya böyük bir qaya çıxır, onu parçalaya bilmirlər. Axırda Muxtarı gətirirlər, baxan kimi qaya parçalanır.

Keçmişdə dağ kəndləri Bideyizə dəyirmana gəlirdilər. Bir gün Muxtar dəyirmanın qabağından keçəndə görür ki, bir araba dayanıb, arabaya qəşəng bir cüt kök öküz qoşulub. Muxtar həmin öküzlərə baxdığı üçün gəlib gimgədə camaata deyib ki, gedin dəyirmanın qabağında ət kəsiblər, alın. Adamlar gedib görürlər ki, araba var, amma ət yoxdur. Gəlib Muxtara deyiblər ki, sən bizi niyə aldadırsan? Muxtar buna inanmayıb gedir, arabaya qoşulan öküzlərin bağlandığı ağaclara baxıb görür ki, dağdağan ağacındandır. Ona görə ölməyib.

Şəfayət dayının atası Əliməmməd kişi belə söyləyirdi ki, kənddə kolxoz qurulanda birinci ili cəmi altı nəfər üzvü olub. Görürlər ki, əhali xoşluqla kolxoza girmək istəmir, zorakılığa başlayırlar. Birinci ili çox vergi qoyurlar, sonra tuturlar. Bunu görən adamlar əlacsız qalıb kolxoza kəl-araba, artıq mal-qara, qoyun-keçi verirlər. Kolxoz Stalinin adına idi. Kolxozun təsərrüfatı əkinçilik, baramaçılıq və tütünçülük olub. Beləliklə, kolxozda iki nəfər – Nüyvər Xəlil qızı Quliyeva və Sovqat Baba qızı Məmmədova Sosialist Əməyi Qəhrəmanı idilər. İki nəfər – Zeynəbxatın Fərəc qızı İsmayılova və Salatın Musa qızı Mirzəyeva Lenin ordeni alıb, iki nəfər – Sovqat Osman qızı Nəsibova və Füruzə Rəsul qızı Cəlilova Qəhrəman ana adına layiq görülmüşdülər.

Kəndə ilk dəfə 1928-ci ildə ABŞ-dan Fardson adlı dəmir təkərli traktor gəlir. Əliməmməd kişi söyləyirdi ki, mən 3 ay Bakıda traktorçu kursunda oxumuşam. Bizə sinifdə eyni vaxtda üç müəllim dərs deyirdi: amerikalı, rus və azərbaycanlı. Əliməmməd kişinin peşəsinin davamçısı isə oğlu Şəfayət Hümmətov olmuşdur.

Bideyizin çox zəngin adət-ənənələri vardır. Kəndə gələn qonağın ayağına duraraq “xoş gəldiniz” deyirlər. Əgər qonağın qohumu-tanışı olmasa, çoxları onu evinə dəvət edəcək.

Kənddə hamının ləqəbi vardır. Ləqəbi olmayan təkcə iki nəfər olub: Pencər Mustafa və Cincər Mustafa. Qədimlərdən kənddə mürəkkəb yas və toy adətləri olmuşdur. Keçmişdə kənddə yas adəti belə idi ki, ölən torpağa tapşırılandan sonra qohum-qardaş üç gün öz evindən yas evinə gündüz, ya gecə yemək xonçası gətirərdi. Üç gündən sonra ölü sahibi kasıb-varlı olmasına baxmayaraq öz evində 7 adna, bir gün qırx və əlli iki verirdi. İl mərasimi yox idi. Sonralar əhali bir az əhvallı olandan sonra xörək çox olduğu üçün, itki səbəbindən məsləhət olundu ki, onlar bu yardımı başqa üsulla – çay və qəndlə əvəz etsinlər. Bir neçə il sonra qənd-çayın artığını götürməyəndə bu forma pula çevrildi. Hərə imkanına görə pul verirdi və ev yiyəsi 3 günü və qalan adnaların yeməyini özü verməli oldu. Sonralar şirin çay, yağ-pendir verməyə keçdilər, adna günü xörək və ya aş verməyə başladılar. O vaxtlar qadınlara yemək verilmirdi, yalnız başqa yerdən gələn qonağa, qadına yemək verilirdi. Hazırda yas bir gündür, adna, qırx, əlli iki və il mərasimləri keçirilir.

Etnoqrafik təsvir. Yas mərasimi ilə bağlı kənddə iki adət var idi. Meyit namazı qılınan vaxt ölü üçün ehsan olaraq o vaxtı dəyəri ilə 10 – 20 qəpik pul paylanardı. Sonra bu adəti çayla əvəz etdilər. Həyətdə olan hər kəsə evə aparmaq üçün bir ədəd çay verilərdi ki, çay dəmlənəndə rəhmət oxunsun. Sonralar cavanlar çayı götürüb “Allah qəbul etsin” deyib təzədən zənbilə salır, beləliklə, çay ev yiyəsinə qalırdı. Ona görə də həmin xeyrəti tərgitdilər. İkinci bir pis adət ölünün üstünə, yəni cənazənin üstünə qohum-qardaşön və tanış-bilişin kəlağagı, yaxud parça salması idi. Bunları üç gün ərzində mollaya və kənddəki fağırlara paylayırdılar. Bu dəb də aradan götürülmüşdür.

O vaxtlar Bideyizin indi unudulmaqda olan çox gözəl toy adətləri də var idi. SSRİ qurulunca kişi toyunda bir nəfər qadın belə olmayıb, toya baxa bilməyib, baxanlar da xəlvət yerlərdən – çardaqdan, çəpər arxasından baxıblar. Toylar üç gün-üç gecə olurdu, kişilər toy eşiyində dairə vurub otururmuşlar. Gecə-gündüz yemək verilirdi, varlılar aş, kasıblar isə bozbaş yeyirdilər. Yemək toy məclisinin hərləməsinə salınan süfrədə verilirdi. Sonra bir nəfər önlük bağlayaraq, düşüb pul yığırdı. Kim nə bacarırdı verirdi, heç kim bilmirdi ki, kim nə qədər verib?
Bideyiz kəndində 1941 – 1945-ci illər müharibəsi səbəbindən toy məclisləri keçirilməmişdir. Bunun səbəbi də məlumdur. Müharibə qurtarandan sonra kənddə birinci xeyir iş 1947-ci ildə Əciz oğlu Ələsgərin toyu olmuşdur. O vaxt toyda musiqi bir sutka çalınırdı. O vaxtın musiqi aləti də zurna idi. Deyildiyinə görə, həmin toyda cəmi 25 kiloqram ət işlənmişdir. Sonralar əhali dirçəldikcə toylar da dəbdəbəli keçirilib. Keçmiş toyların özünəməxsus adət-ənənəsi var idi. Bunlardan biri bəy atlandısı idi. Bu, kənddə bəydurma adı ilə tanınır. Günortadan sonra, saat 5-də mərəkədə hazırlanmış masa və stulda bəy durardı. Bəy tərifi olurdu, qohum-qardaş hədiyyəsini verirdi. Mərəkəyə gələn qohumlar, qonşular, cavanlar bəyin boynuna kəlağayı və müxtəlif parçalardan ibarət hədiyyələrini salardılar. Sonra çalğıçılar maşınla camaatla birlikdə çala-çala qız evinə gedərdilər. Evdə isə hər iki tərəfin valideynləri ilə birlikdə – bəy və gəlinin molla nikahı kəsilərdi. Yengələr isə qız evində bişən aşdan yeyərdilər. Sonra gəlini qardaşı düşürərdi. Maşına bir yekə qab aşla qızın iki-üç qohumu bəy evinə gələrdi, orada həmin cavanlar yığılıb bəylə bir yerdə aşı yeyərdilər. Gəlin üzündə qırmızı duvaqla oğlan evinə gələrdi, bəzilərinin əhdi ilə gəlinin ayağı altında qurban kəsilərdi. Daha sonra bəy gəlinin başına şirinlik kimi konfet tökərdi. Gəlin ayağı ilə boşqab sındırardı, qayınana gəlinin başı üstdə “şirin olun” deyə bal-çörək paylayar, sözü kəsərli olsun deyə ayağının altına kəsər qoyardı. 

Mən bu yazıda kəndin qış toylarını təsvir edəcəyəm. Bəlkə də yaz, yay və payızda iş-güc çox olduğundan toylar da qışda olarmış. Deyilənə görə o vaxtlar kəndə çox qar yağarmış. Kişilər səhər tezdən durub enli kürəklə qarı sovurar, müxtəlif istiqamətlərə yol açarmışlar. Toylarda gecələr böyük manqallar yanardı. Adamlar dairə şəklində oturardılar və həmin yanan manqaldan od götürüb adamların qarşısına isinmək üçün yığardılar. Toy qızışanda kəndin cavanları üst paltarlarını çıxarıb qar üstünə döşənmiş xalça-palazın dövrəsinə yığışar, bir-biri ilə qurşaq tutardılar, əsil zorxana qurardılar. Qalib gələnə toy sahibi bəxşiş verərdi. Kim belə soyuq havada bir köynəkdə güləşə çıxardısa, ən dözümlü, qorxmaz adam sayılardı. Gəlini atla aparacaq dəstədə azı iki yüz atlı iştirak edərdi. Oğlan evindən qız evinə qədər havaya güllə atılar, at çapardılar. Bəzi oğlanlar bir neçə dəfə qız evinə gedər, bir də geri qayıdıb dəstəyə qoşulardı. Kim neçə dəfə çox dəstədən dəsmal (cib yaylığı) aparıb qız evindən dəsmal gətirərdisə bəxşiş alardı. Bu toylarda Mustafa ağaya oturmaq üçün toyun görümlü yerində yer düzəldilərdi, xüsusi qulluq edilərdi. Toyda hər gecə saat 12-dən sonra güclülər və həvəskar cavanlar zorxana çalınanda qışda-qarda soyunub mərəkədə güləşlə zorxana oynayırdılar. Toyda cüt-cüt zəncir-toxmaq oyunu gedərdi. Kim dala qalsaydı, onu sıradan toppuzla vurardılar. Oyun çox gülməli və maraqlı keçirdi. SSRİ qurulandan sonra toy bir sutka oldu, amma keçmiş adət üzrə gedərdi. Gəlini atla və yaxud araba ilə bəy evinə çala-çala, atəş-fəşanlıqla gətirərdilər.

O vaxtlar kənddə qüvvətli kişilər çox idi. Alıpaşa, Zakir, Zakir oğlu Həzirət olub, Alıpaşa çox güclü adam olub, güləşən vaxt, dirəşəndə onu 4 kənddə yerindən tərpədən olmayıb. Deyilənə görə, o, dirəşəndə ayaqları topuğa qədər yerə girərmiş. Deyirlər ki, bi dəfə Küngüt kəndinə toya gedirmiş. Aşağı Küngüt kəndindən bir nəfər güclü cavan meydana çıxıb çox nərə vurub adam istəyəndə həmin Alıpaşa çıxıb güləşir, onu elə yıxır ki, qırım-qırım olur. Bunu görən kənd camaatı ayağa durur ki, qisas alsınlar, Bideyizdən Sirac deyilən biri ayağa durur. Sirac hündürboylu kişi idi, o qədər də qüvvəsi yox idi. Amma ürəkli adam idi, hündürdən nərə çəkərdi. O, toyda durub nərə çəkərək, bir düzüm pul cıraraq, toy camaatını susdurub. Sonra həmin kişini gətirib gəlmişdi. Həmin Sirac bir dəfə Oğuz rayonunun Calut kəndinin ayağında meşədə gizlənərək, iki atlının tüfənglərini, yüklə birlikdə atlarını əllərindən almışdı, heç bir silahı olmadan nərə çəkib quru çırpı sındıraraq, qorxudub soymuşdu. Özü söyləyən, sovet hökuməti ona 96 il iş kəsmişdir. Bir neçə dəfədə, ancaq onun az hissəsini yatmışdır. 1988-ci ildə 92 yaşında vəfat etmişdir. 

Kənddə Baqıl adlı bir güclü adam var idi. İndiki bideyizli qocalardan onu görənlər olub. Boynunun kökünə yoğun bir qocu (evin çardağında istifadə olunan yonulmuş qalın ağac) qoyub, hər tərəfinə 6 nəfər asır, bir neçə dövrə vuraraq onlarla birgə oynayır, hər qolundan iki nəfəri asıb, məscidin pilləkənləri ilə çardağa çıxarırdı.

Kənddə Dıqış Qurban adında bir nəfər də var idi. O, bir gün Baş Zəyzidə qonaq gedib, orada qalıb. Səhər ertə 14 stəkan şirin çay ilə çörək yemişdi. Evə gəlib anasına söyləmişdi ki, qonaq qaldığı evdə 14 stəkan şirin çay içdim. Anası deyir səni görüm kor olasan. Məni biabır etmisən ki.

Kənddə zurna çalan Əslan var idi. 1941-ci il müharibəsinə getdi gəlmədi. Deyilənə görə, o, zurna çalanda bülbül gəlib onun çiyninə qonardı. Kənddə bir Hacı Ramazan kişi var idi, çox bic idi. Müharibə ili böyründə iki çamadan asılı olardı. Birində döyülmüş qorğa, birində isə çəltik kəpəyi olardı. Həmişə ağzı tərpənərdi. Kim soruşsa, deyərdi kəpək yeyirəm. Amma yalan deyirdi, qorğa yeyirdi. Kənddə bir yıqa Bayramalı var idi. Çox xeyirxah adam idi, kəndin bulaqlarına baxardı, özünün də bir cüt camışı var idi, arabaya qoşardı. Eşitsəydi ki, hansı kənddə və yaxud sahədə körpü dağılıb, o, araba ilə ağac aparıb həmin körpünü təmir edərdi. Axırda müharibə illərində acından öldü. Həmin adam kənd ağsaqqalı Şəfayət dayının anasıgilə həm qonşu, həm də anasının xalası qızının əri idi. Ləqəbi də Qotur Alı. Onlar iki qardaş olub, o qədər oxşar olublar ki, hətta Qulu kişini qaçaq qohumu kimi iş verib həbsxanaya salanda onlar növbə ilə həbsdə oturmuş, çörək aparan vaxt bir-birini əvəz etmişdilər. O vaxt xüsusi dustaq paltarı olmadığına görə nəzarətçi  bunu heç cür başa düşə bilməmişdi. Belə bir əhvalat söylənilir ki, Qulu kişini görməyə gedən qohumu görür ki, Qulu yolda gəlir, ona çatanda belə deyir: - Ay Qulu, səni kim buraxıb, mən səni görməyə gəlirdim. Alı kişinin “Qotur” ləqəbi sonra “Kor” ləqəbi ilə dəyişilib. Belə olub ki, Alı kişi güclü adam olub, xırmanda taxıl döyən birisi Alı kişiyə deyir: - Əgər bu çuvalı dişinlə qaldıra bilsən sənə bağışlayacağam. Çuval isə hanada toxunmuş yun saplı xərəl imiş, 190 kq buğda tuturmuş. Onu dişi ilə qaldıran zaman gözünün siniri ağırlığa dözmür və bir gözü kor olur, mərci udaraq buğdanı aparır.

Tarixi təsvir. Şəkinin ayağından sola Bideyizə yol gedir. Ağacların baş-başa verdiyi alfalt yolun qurtaracağında tozlu-torpaqlı kənd yolu başlayır. Bu yol nə qədər insanları aparmış, gətirmiş, yola salmışdır.

Ana nəslimin əsəb-nəsəbi də Bideyizlə bağlıdır. Anam Sovqat Bideyizdə doğulmuşdur. Bideyizin sayılan-seçilən, hampa kişilərindən biri olan, ətraf kəndlərin əhalisinin bu günə qədər unutmadığı Hacı Nəbi oğlu Mustafa ağanın qızıdır. “Ətraf kəndlərin əhalisinin unutmadığı” ifadəsini təsadüfən işlətmədim. 1966-cı ilin yayında Orta Zəyzid kəndindəki yay düşərgəsinə gedirdim. Avtobusa iki-üç nəfər həmin kənddən olan yaşlı adamlar mindilər. Mən onların ən yaşlısına yerimi verdim. Qoca razılıq edə-edə kimliyimi soruşdu. Mən də qeyri-ixtiyari olaraq  “Hacı Nəbi oğlu Mustafa ağanın nəvəsiyəm”, - dedim. Babamın adını eşitcək kişi hörmət əlaməti kimi ayağa qalxdı, “Allah ona rəhmət eləsin”, - dedi. Balaca olduğumdan babamın kimliyi haqqında heç nə bilmirdim. Yaşlı adamın onun adını eşitcək ayağa durması məndə qürur hissi oyatdı. Sonralar nənəmdən, anamdan, xalalarımdan babamın sorağında oldum. Xalam Tamaradan atası haqqında xatirələrini yazmağı xahiş etdim. Babam Hacı Nəbi oğlu Mustafa ağanın xatirəsini əbədiləşdirmək məsuliyyətini üzərimə götürdüm.

Haşiyə. Babamın adına Pıdır Mustafa demişlər. Məni çoxdan idi ki, bu sözün mənası maraqlandırırdı. Bir dəfə prof. Mürsəl Həkimovdan padar/pıdır sözləri haqqında (o, özünün padarlardan olduğunu demişdi) soruşanda “eyni sözdür”, demişdi. Padar/pıdır sözlərinin eyni kökdən olduğu görsənsə də, pıdır sözü “Bideyiz” adında qalan gizli anlama işarə edir. Dilçilikdə r/z əvəzlənməsi vardır, həm də z səsi cəmin, r isə təkin işarəsi kimi səsin mənasının alt qatında yaşayır. Bu, dilçiliklə bağlı semiotikadan da belə görünür. “Bideyiz” və “pıdır” sözlərindəki b/p səsləri özlərindən sonra tələffüzdə i/ı incə və qalın səslərin tələffüzünü istəyir (məsələn, bi-d/pı-d söz kökündə o/u, i/u diftonq səslərinin tələffüzü “Bideyiz” və “pıdır” sözlərində görünür, -p səsi ı səsini, -b səsi isə i-ni tələb edir). Bu ad xristian udilərdə də kahinə, başçıya, ataya, babaya deyilmişdir (Udi dilində “ul” sözü “ata” deməkdir). Başqaları bu qəbilə ilə düşmən olduqda bu sözü aşağılayıcı ad kimi işlətmişdir. Farsların “pədər” sözü “pıdır” sözündəndir. 
Wikipedia-da udilər haqqında yazılır ki, Hacı Çələbi xanın vaxtında (1747 – 1755) Şəki xanlığı ərazisində 3 udi kəndi olmuşdur: Vartaşen, Calut, Nic. Deməli, XVIII əsrdə tarixi səbəblərdən Bideyiz kəndində udilər yaşamamış (xristian udilər XIII əsrə qədər bu ərazilərdən köçmüşlər), ad isə öz qədimliyini daha əvvəlki əsrlərdə bu ərazilərdə yaşamış udi qəbiləsi ilə bağlamaqdadır.

Qədim udilər çoxallahlılığa sitayiş etmişlər, IV əsrin əvvəllərində xristianlığı qəbul etmişlər. Bəs türkləşmə prosesi nə vaxt baş vermişdir? IV – VII əsrlərdə milli mənşəcə udi olan əhali necə türkləşmişdir? Yoxsa İslamı qəbul edəndən sonra türkləşmə başlamışdır? V. Qukasyan udilərin türk (Azərbaycan) dilini bildiklərini yazır. Azərbaycan dilini bilən udilər İslamı qəbul etdikdən sonra öz ərazilərində qalıb yaşamış, İslamı qəbul etməyənlər isə azərbaycanlılardan təcrid olunmuş, yəni bu ərazilərdən köçmüşlər. Ərazidə qalan udilər türkləşmə prosesinə məruz qalmış, nəsillər dəyişdikcə dillərini unutmuş, nəhayət, Azərbaycan etnosunun tərkibində ərimişlər.
Biz yuxarıda Bideyiz sözünün udi tayfasından olanlar mənasına gəldiyini yazmışdıq. Pıdır sözü isə həm fonetik, həm də semiotika baxımından daha sirli səs işarələrini özündə qoruyur. Zənnimcə, bu söz zaman-zaman tək bir adama, qəbilənin əcdadına, dini kahininə, başçısına, ağsaqqalına verilən ad kimi mənalandırıla bilər. Hər bir qəbilənin özünəməxsus fiziki, mənəvi, hərbi, psixoloji və s. xüsusiyyətlərindən irəli gələn əlamətini göstərən epitet (məsələn, cəsur, igid, qəhrəman) onun üzvünün şəxsi keyfiyyətini bildirən sözə çevrilir. Belə qeyd edək ki, udilər cəsur və igid qəbilə olmuşdur. Qəbilənin cəsur mənasında olan ümumi epiteti bir adamın ləqəbində xüsusiləşir. Bunu doğrulayan fakt isə babamın igid, mərd adam olması, xatirələrdə də belə qalmasıdır. Bunu nəzərə alaraq deyə bilərəm ki, “pıdır” sözü cəsarət, mərdlik, cəsurluq mənasında onun şəxsi keyfiyyətini bildirən ləqəb olmuşdur. Qəbilənin şəxsi keyfiyyətini bildirən ümumi söz (“pıdır”) xüsusi adlar yarandıqdan sonra seçilən adama verilən ləqəbə çevrilir. Deməli, “pıdır” sözü qəbilə adının (b/pi, uti, udi) xüsusiyyətlərinin bir adamın şəxsi keyfiyyətinə çevrildiyini sübut edən xüsusi addır. Digər bir versiya “palıd” sözü ilə bağlıdır. Palıd ağacı meşədə bütün ağacların həm atası, həm də anası sayılır, bu adın şimşəklə bağlı olduğu düşünülür. Palıd həm də qədim tanrıya işarədir: palıd – parıd – pırıd – pıdır sözündə r – d əvəzlənməsi hadisəsi vardır (Palıd ağac tanrı, oğlu isə Ağoğlan). Tanrı anlayışı ilə bağlı “p~r” hərflərindən ibarət sözlər (hettlərdə Perunas, slavyanlarda Perun, skandinavlarda Perkunas) “palıd ağacı ilə bağlı qasırğa, şimşək allahı” deməkdir. 
Mustafa ağa 1870-ci ildə Bideyizdə anadan olmuşdur. Kəndin varlı adamlarından olan Hacı Nəbinin oğludur. Ailədə iki qardaş (əslində Hacı Nəbinin qardaşı) idilər. Hələ uşaqlıq vaxtlarından öz ağlı, zəhmətsevərliyi, fərasəti ilə yaşıdlarından fərqlənirdi. Zəhmətsevərliyi, işgüzarlığı nəticəsində var-dövlət sahibi olmuşdu. Amma var-dövlətə həris deyildi. Deyilənə görə əliaçıq, səxavətli şəxs idi. O, insanı qiymətləndirir, öz əməyi ilə yaşamasını, başqasının əlinə baxmamağını istəyirdi. Mustafa ağa kənddə çox dəqiq və düzgün adam kimi söylənirdi. O vaxtlar kənddə Murad adlı yetim bir oğlan var imiş. Babam onun çalışqanlığını görüb karxanasında iş vermiş, kəndin mənzərəli yerində torpaq sahəsi ayırıb ona ev tikmişdi. O vaxtlar kənd​də vəba xəstəliyi tüğyan eləyirdi. Murad da vəbaya yoluxur, babam nə qədər səy göstərir, Şəkidən həkim gətizdirir, dava-dərman elətdirir, onu ölümün pəncəsindən qurtara bilmir. Babam bu hadisədən çox qüssələnir. Onun tikdirdiyi evin qalıqları hələ də kənddə durur.

1917-ci ildə Şəkidə “Hürriyyəti-Maarif Cəmiyyəti” təsisi edilir. Bu cəmiyyət şəhərdə və kəndlərdə savadsızlığı ləğvetmə kampaniyasına başlayır. Cəmiyyətin əsas məqsədi ibtidai milli məktəblər açmaq idi. 1917-ci ilin iyun ayında kurs açıldı, imtahan yolu ilə 35 nəfər qəbul edildi. 3 aylıq tədrisdən sonra həmin 35 nəfərə ibtidai məktəblərdə müəllimlik hüququ verildi (Məmməd dayımın bu kursda oxumasını dəqiq bilmirəm. Amma onu deyə bilərəm ki, Şəki seminariyasında oxumaq üçün ən azı ibtidai təhsil tələb olunurdu). Daha sonra Cəmiyyət 200-ə qədər uşağı küçələrdən yığıb təhsilə başladı. Bu Cəmiyyət kəndlərdə də ibtidai məktəblər açdı, varlı adamları şəxsi vəsaitləri hesabına məktəblər açmağa səslədi
. 

Hacı Nəbi oğlu Mustafa ağa çox maarifpərvər adam idi. Özünün ikimərtəbəli evinin bir otağını  Quranın öyrədilməsi üçün ayırmışdı. Kətayim xala deyirdi ki, o da burada Quran dərsi alıb. Daha sonra 1918-ci ildə (?) kəndli balalarının oxuması üçün tikdirdiyi iki otaqdan ibarət kiçik bir hücrədə ilk müəllimlərin dərs deməsi üçün şərait yaratmışdı. Qeyd edim ki, bu məktəb genişlənərək sovet hakimiyyətinin müəyyən dövrlərində də fəaliyyət göstərmiş, sonradan əlavə otaqlar tikilərək yeddiillik məktəbə, nəhayət, səkkizillik təhsil müəssisəsinə və orta məktəbə çevrilmişdi.

Haşiyə. Mənim gənclik illərimdə İsmayıl Şıxlının “Dəli Kür” romanı çapdan çıxıb əldən-ələ gəzirdi. O romanı oxuduqca Cahandar ağanı bir obraz kimi sevmiş, onun ağalıq xüsusiyyətlərini babamın mənə məlum olan kişi xüsusiyyətləri ilə tutuşdurmuş və yəqin etmişdim ki, Cahandar ağa obrazı Mustafa ağanın bənzəridir, lap özüdür. Bu kişi haqqında bilgilərim artdıqdan sonra bu fikir məndə daha da yəqinləşmişdi (Nənəmin Hümmət adlı əri 1918-ci ildə köməyə gələn türklərə qoşulub, qızını Sənivərə buraxıb vətənini tərk etmişdi; bir neçə il sonra birinci həyat yoldaşının vəfat etməsi və kiçik uşaqların başsız qalması səbəbindən Mustafa ağa onu Kövər Zəyziddən Bideyizə, iki qızına – Kətayimə və Bənövşəyə və iki oğluna – Məmmədə və Nəzirə ana gətirmişdi). Mənim nəzərimdə o da Cahandar ağa kimi zəhmli, ciddi bir şəxs olub. 

Bideyizin yaxınlığında Baş Küngüt deyilən bir kənd yerləşir. Küngütlülərin gimgə adlandırdığı bir dağ döşü var. Səhər yeməyindən sonra ayağı yer tutan gənclər, ahıllar buraya yığışar, laqqırtı vurar, rəvayətlər danışar, vaxtlarını keçirərmişlər. Bir gün babam at belində gəlirmiş, adamları görüb atı həmin yerə sürür, onların yanına çatıb atdan düşür, deyir ki, sizi hər gün burada görürəm, niyə işləmək istəmirsiniz? Hərəsi bir cavab verib yaxasını qurtarmaq istəyir. Babam uzunboğaz çəkməsindən qamçısını çıxarır, həmin adamların üstünə düşür, onlara bir toy tutur ki, gəl görəsən. Bir də gimgə deyiləndə qulaqları zoqquldayır. Belə danışırmışlar ki, sonralar da bu kənddə işsiz-gücsüz bir-iki adam bir yerə yığışsaydı, deyərdilər, ədə, qaç, Hacı Nəbioğlu gəlir.

Bu kəndlərdə çörəyə əppək deyərdilər. Çörəklə bağlı bir el deyimi də var idi. Deyirdilər ki, Küngütdə gözəl əppək (yəni, on evdən birində çörək olarmış), Bideyizdə xəzəl əppək (yəni, xəzəl kimi bol imiş), Oravanda və Kəldəkdə nə gəzər əppək?

Mustafa ağa bu kəndlərin tanınan şəxsi idi. XVIII əsrin əvvəllərində kənd torpaqları Şəki xanına sədaqəti ilə seçilən adamlara tiul olaraq paylanırdı. Bu torpaqların sahibi tiuldar adlanırdı. Belə güman etmək olar ki, Hacı Nəbinin də atası Məhəmməd və keçmiş babaları belə şəxslərdən olmuş, bağışlanan böyük iri torpaqlar nəsil payı kimi dünyalarını dəyişdikdən sonra Məhəmmədə, oğlu Hacı Nəbiyə keçmiş, axırda da irsən Mustafa ağaya və qardaşı Rəsula qalmışdır (Nəsillər dəyişdikcə bu adlanma sırasında dini adların da təkrarlandığını görürük, zənnimcə 7 arxa dönəndə yeddinci baba Məhəmməd adlanmışdır). Babam qayda qoymuşdu: kim kənddə təzə ev tikdirsə, damın kirəmitini pulsuz aparacaq. Kim oğluna, qızına toy edərsə, toyun ətini pulsuz aparacaq. Toy sahibi toyun xeyir-duasını babamdan alar, babam da toy sahibinə cöngə bəxşiş verərdi. Mustafa ağa xeyirxahlığı ilə el arasında məşhur idi.

Haşiyə. Qabil Əsədov “Şəki və onun təbabət tarixi” kitabında Nuxada 1920-ci ildə 42, 1937-ci ildə isə 420 müəllim olduğunu yazır. 

1935 - 1936-cı tədris ili idi. Şəki Pedaqoji Seminariyasını qurtaran atam Əliyev Manaf Mustafa oğlu təyinatla Bideyiz kənd məktəbinə işləməyə göndərilmişdi (Atam söyləyirdi ki, onların soyadı Alıyev olmuşdur. Bunu Alı, Həmtalı adları, Həmtalı uşağı nəsili sözü də nəzərə çarpdırır. Ruslar gələndə 20-ci illərdə siyahıyaalma zamanı atamın soyadı Aliyev kimi qeyd edilmişdir). O vaxt məktəb ibtidai təhsil verirdi. İldən-ilə siniflər artdıqca, kənd məktəbi yeddi sinifli təhsil bazasına çevrilirdi.

Deyilənə görə, babam çox var-dövlətli şəxs olub. Xalam öz xatirələrində yazır ki, Bideyiz, Baş Küngüt, Çapağan, Aşağı Küngüt, Baş Daşağıl və başqa kəndlərdə atamın çoxlu torpaqları, tarlaları, zəmisi, bostan yerləri var idi. May-iyun aylarında babam iş-güc əlindən başını itirərdi, işlər bir-birinə qarışardı, arpa vağamlayar, darı tökülər, buğda sünbül olardı. Bütün taxıl əl ilə yığılar, xırmanda döyülər, küləyə verilər, təmizlənər, hazır məhsul alınardı. Hər kəndlinin öz işi olardı. Biçin vaxtı başqa kəndlərdən iş axtaranlar gələr, zəmini yarılığa biçməyə başlardılar. Məhsul çox olduğuna görə Mustafa ağa kəndlilərin ailəsini düşünüb yarılığa razı olardı. Deyərdi ki, xarab olub yerə tökülüncə kəndlilər aparsın.

Taxılı xırmandan gətirib yerə sərərdilər və uşaqlara tapşırardılar ki, heyvanları, quşları yaxına qoymasınlar. Uşaqlar bir də baxıb görərdilər  quşlar taxıla o qədər qonub ki, taxıl görünmür. Onlar qaçaraq çubuqla quşları qovardılar. Kənd yerində uşaqlar üçün həmişə iş tapılardı. Özünü pis hiss edən qoyun, quzu, heyvan evdə qalardı, onlara qulluq etməyi uşaqlara tapşırardılar. Bəzən yaddan çıxan heyvanlar bütün günü susuz qalardı. Taxılı döymək üçün Mustafa ağanın yaxında xırmanı var idi. Taxılı döymək üçün sünbüllər araba ilə çöldən xırmana daşınar, xırmanda tayaya vurulardı. Xırman dairəvi təmizlənmiş və hər tərəfi çəmənlik olardı. Dərzdən tayalar göz oxşayardı. Vəl deyilən bir cüt taxtadan düzəldilmiş, uzunluğu 3 metr, eni bir metr olan bu kənd təsərrüfatı alətinin bir üzü hamar, sığallı, digər üzündə isə dəliklər olardı. Həmin dəliklərə əldə düzəldilmiş xüsusi xırda daşlar şəbəkə şəklində vəlin deşilmiş tərəfinə bərkidilərdi. Beləliklə, vəl hazır olardı. Həmin vəlləri bir və ya iki ata qoşardılar, atlar vəlləri hərəkətə gətirər, xırmanda taxılı vəlin ağır taxtaları ilə əzməyə başlardılar. Bu növ ilə taxıl döyülərdi. Xırmana getmək üçün uşaqlar axşamdan ağlaşar, yalvarardılar ki, onları da ora aparsınlar. Xırmanda yerə sərilmiş sünbüllərin üstə at vəli gəzdirər, uşaqlar da vələ minər, xırmanı dövrə vurardılar. Vəl gəzintisi uşaqların xoşuna gələr, vəl sürənlər də vəl ağır olsun deyə həvəslə uşaqları mindirərdilər.

Mustafa ağanın iki oğlu, altı qızı var idi. Böyük oğlu Məmməd 1906-cı ildən idi. Səməd Vurğunla bir ildə, bir gündə anadan olmuşdu. Atası maarifpərvər olduğundan oğluna təhsil verdirmiş, başqalarının da görkəmli pedaqoq-maarifçi Rəşid bəy Əfəndiyevin təsis etdiyi Şəki Müəllimlər Seminariyasında (1920-ci ildə Nuxa Darülmüəllimində)  oxumasına şərait yaratmışdı. 1924 - 1925-ci tədris ilində Darülmüəllimini 22 nəfər bitirmişdi. Məmmədin 3 aylıq savad kursunu bitirməsi, yaxud təhsilini harada davam etdirməsi haqqında dəqiq məlumatım yoxdur. Bircə onu bilirəm ki, Məmməd indiki Oğuz rayonunun Calut kəndindəki 4 sinifli məktəbə müdir və müəllim göndərilmişdi.  Bir şeyi də qeyd etmək istəyirəm. Dayım Məmməd gözəl tarçalan idi. O, yəqin tar çalmağı seminariyada öyrənmişdi. Çünki o vaxtlar Nuxa Darülmüəllimində təhsil alanlar musiqi alətlərində ifa etməyi də öyrənirdilər. Bu ənənə Qori Müəllimlər Seminariyasından gəlirdi. Ayrıca musiqi məktəbi əyalətlərdə olmadığından bu işi seminariyalarda yerinə yetirirmişlər. Məmmədin gözəl tar çalmağı ilə əlaqədar xalam Tamaranın gündəliyində yazılıb: “Qardaşım çox incə qəlbli adam idi və yaxşı tar çalardı. Məni yanında oturdar, deyərdi ki, mən tar çalacağam, bülbül uçub gələcək, tutub sənə verəcəyəm”.

Mustafa ağa istedadlı uşaqların oxumasına imkan yaradırdı. Ağa öz çobanı Ləzgi Lətifin böyük oğlunun oxumağa həvəsini görüb xərcini çəkmiş, seminariya təhsili verdirmişdi. Valeh adlı həmin oğlan Oğuz rayonunda ibtidai məktəb müəllimi işləyirdi. Hacı Nəbi oğlunun yaxşılıqlarını unutmayan bu ailə indinin özündə də (xalam dünyasını dəyişənə qədər) əlaqələri kəsməyib. Onların uşaqları, nəvə-nəticələri Bakıda, Şəkidə, Baş Daşağılda yaşayır və hərdən son illərə kimi Bideyizə də qonaq gəlirdilər.
Haşiyə. Mustafa ağanın altı qızı – Kətayim, Bənövşə, Səyyarə, Sifayə, Sovqat və Tamara atalarının üzünü doyunca görməmişdilər. Sənivər nənəm babam güllələnəndən neçə il sonra Bənövşəni Baş Küngüt kəndindən olan Mustafa adlı yaşlı kişiyə ərə verir. Mustafa müharibədən qayıtmır, Bənövşə onun yurdunda övladları Muxtar və Niyazla tək qalır. Yola birbaşa çıxışı olmadığından qaynı Əhədin həyətindən keçib gedirdi. Nə səbəbəsə bunu istəməyən Əhəd 1964-cü ildə Bənövşəni həyətinin ortasındaca güllələyir. Əhəd pul verib canını həbsxanadan qurtarmaq istəyirdi. Atamın məhkəməyə təsiri ilə bu istək baş tutmur, Əhəd həbs olunur. Həbsxanada özü kimi bir cani onu yeyə ilə yortub öldürür. Şəkidə Səfurə xalanın qonşusu həbsxana rəisi idi. Bu məlumatı xalama o vermişdi.

1930-cu il yanvarın 5-də Rusya bolşeviklər Partiyası MK-sı Mərkəzi İcraiyyə Komitəsinin qolçomaqların 1932-ci ilin yayına qədər bir sinif kimi ləğv edilməsi haqqında qərarı qəbul edilmişdi. Azərbaycanda sovet hakimiy​yəti qurulduqdan sonra bütün varlıların torpağı, varı, dövləti əllərindən alınır, kolxoz mülkiyyətinə verilirdi. Mustafa ağa da istisna deyildi. Tor​paq​larını əlindən almış, özünü qolçomaq elan etmişdilər. Bu hadisə 30-cu illərə qədər davam etmişdi. Kəndlərdə sovetlər əleyhinə qaçaqçılıq hərəkatı baş qaldırmışdı, torpağı, varı-dövləti əlindən alınan ağalar, bəylər meşələrə çəkilir, qaçaqçılıq edirdilər. Onları təqib edən milis dəstəsi “Bideyiz kəndində Səməd adlı gənci, sonra isə atası Gülməmməd kişini və daha 5 nəfəri güllələyərək cəsədlərini kənd qəbiristanlığının yaxınlığında əvvəlcədən onların özlərinə qazdırılmış çalaya tökmüşdülər”. Haqsızlığa dözməyən Qaçaq Abbas, Qaçaq Cəfər, Qaçaq Yunus kimi adlı-sanlı qaçaqlar sovet hökumətinin əleyhinə çıxır, məmurlara qarşı vuruşurdular. Bu hadisələr öz təbii axarını 30-cu il Şəki qiyamı ilə sona çatdırmış, qaçaqçılıq hərəkatı 1939-cu ildə  Qaçaq Cəfər Mirzə oğlunun, oğlu Əşrəfin öldürülməsi, dəstə üzvlərindən İsgəndər Molla Məmməd oğlunun, Yəhya Abdulla oğlunun, Sabir Qafar oğlunun diri ələ keçirilməsi, 1947-ci ildə isə Qaçaq Abbasın güllələnməsi ilə məğlubiyyətə uğramışdı. Qaçaq Cəfərin anası Köhlən, yoldaşı Çiçək, qızı Zilfi, oğlu Xası və bəzi başqa yaxın qohumları Türkmənistana sürgün olunmuş, 1949-cu ildə Cəfərin oğlu, qızı kəndə qayıtmışdı. Qaçaq Cəfərlə əlaqəli 50 adamı da sürgün etmişdilər. Onlardan biri kimi Abdulqadirə 14 il iş verib Türkmənistana göndərmişdilər. Cəfəri isə 1939-cu ilin yazında əvvəlcədən danışıldığı kimi Aşağı Küngüt kəndində ev yiyəsinin  həyətindəki zoğal ağacından asacağı çörək və qatıq götürməyə gələrkən pusquda duran oxudlu milis işçisi Muxtar vurmuş, dəstənin qalan üzvləri təslim olmuşdu. Onları da o vaxt, 1939-cu ildə qalanın içindəki köhnə milis idarəsinin həyətində özlərinə quyu qazdırıb güllələmişdilər.
Bu hadisələrlə əlaqədar olaraq bütün kəndlərdə erməni, rus əsgərləri əhaliyə divan tutur, varlı adamları həbs edir, sorğusuz-sualsız güllələyirdilər. Bu hadisələr Bideyizdən də yan keçməmişdi. Yenə gündəliyə müraciət edək: “Qara günlərimiz əmimin ölümü ilə başladı. Əmimin 90 yaşı var idi. Yaxşı dolanacağı, geniş torpaqları, evi və böyük mülkü var idi. 30-cu ildə erməni və rusların sovet quruluşunu qurması ilə əlaqədar şəhər və kəndlər əsgərlərlə dolu idi. Onlar əmimin Əbülfət oğlunu öldürdülər, dəfn mərasimindən iki gün sonra əmim öz həyətinin qabağındakı bulağın novçasına söykənərək dəstəmaz alırdı (Mən bilən Bideyizdəki köhnə xəstəxana binası və həyəti onun mülkü imiş). Bu zaman arxadan atılan güllə əmimi yerə sərir. Əmimin başmaqları novçanın üstündə qalır. Əmimi ayaqyalın palaz üstə qoyub evə aparırlar. Beləliklə, adlı-sanlı kişiləri bir-bir öldürürlər”. Qaçaq Cəfər kəndə gəlir (1930-cu ilin martı), Mustafa ağa ilə görüşür, deyir ki,  ağa, onlar səni də öldürəcəklər, gəl bizə qoşul. Babam mahir atıcı idi. Göydə uçan quşu beşatılanı ilə gözündən vurmağı bacarırdı. Buna baxmayaraq Qaçaq Cəfərə cavab verir ki, artıq mən yaşlaşmışam (o vaxt kişinin 60 yaşı var idi), dağda, meşədə yaşamaq mənim üçün çətin olar. Qaçaqlar Mustafa ağadan əllərini üzüb geri qayıtmışdılar. Bundan sonra Mustafa ağa darvazanın üstündə özünə pünhan yer düzəltmişdi, gündüzlər burada istirahət edər, gecələr bir yerə yığışıb tədbir tökərdilər, çıxış yolu axtarardılar. Bolşeviklər Mustafa ağaya var-dövlətini kolxoza verməsini, sovet hökumətini tanımasını söyləmişdilər. Amma o, bu təklifi rədd etmişdi, onu bir qolçomaq kimi aradan götürməyə fürsət axtarırdılar. Mustafa ağanın böyük qardaşının (bu adam, yəni Rəsul, əslində, Hacı Nəbinin kiçik qardaşı olub, Mustafa ağa onu qardaş gözündə görüb) birmərtəbəli evini yandırıb, ikimərtəbəli evini ştaba çevirdilər. Kəndin kişilərini ştaba toplayır, sorğu-sual edir, sonra Şəkiyə göndərirdilər. Mustafa ağa bu işləri seyr edir, dözə bilmirdi. O, qisas almaq üçün vuruşmaq istəyirdi. Uşaqları ilə görüşmək imkanı olsa da, bu, uzun çəkmir. Varlı adamlar üzə çıxsın deyə, onların arvad-uşağını ştaba, mal tövləsinə yığır, mənəvi əzab verirdilər. Tamara xanım yazır: “Biz 9 uşaq anaları ştabda saldat əlində, ataları isə çardaqda. Biz axşamlar tarlada sünbüllərin arasında gizlənirdik və mən bir gecə yaddan çıxıb beşikdə tarlada qalmışdım. Sağ-salamat idim, heç nə olmamışdı, qoyduqları yerdən tapdılar. Bizə baxacaq, dam altına yığacaq adam yox idi. Bacılarım gənc olduqlarından qorxub üzə çıxmırdılar. Belə bir vəziyyəti görən atam gizləndiyi yerdən çıxır və gedir əmimgildə düzəldilmiş ştaba, deyir axtardığınız Hacı Nəbi oğlu Mustafa ağa mənəm. Uşaqlarım başsızdır. Uşaqların anasını buraxın”. Beləliklə, Mustafa ağanı həbs edirlər. Kənddə yeganə təhsilli olan Məmmədi də varlı oğlu olduğu üçün həbs edirlər. Üç gün ştabda saxladıqdan sonra Şəki qalasına aparırlar. O vaxtlar Şəkinin həbsxanası qalanın içində idi. Qalanın içindəki bu müdhiş yer Şəki camaatının yaddaşında qan çanağı, ölüm düşərgəsi kimi yaşayır. Məhbusları burada bir neçə gün saxlayar, “üçlük” deyilən qəza inqilab məhkəməsinin qərarı ilə güllələyərdilər. Qabaqcadan onlar üçün özlərinə qəbir əvəzi çala qazdırar, hamısını çalanın üstündə güllələyib bura sərərdilər. Dayım Məmmədlə babam Mustafa ağa bir yerdə həbsdə idilər. Bir-biri​ləri​ni görsələr də, danışmaq, bir-birilərinə söz demək imkanları yox idi. Erməni və rus nəzarətçiləri onlara imkan vermir, beləliklə, onlar sakitcə oturub nəticəni gözləyirdilər. Gecənin bir vaxtı gəlib soyadları oxuyur, adamları sıraya düzürdülər. Onların arasında Şəki qiyamında iştirak etmiş Göynük kəndindən olanlar da var idi. Onlar başa düşürlər ki, burada gizli bir məqsəd var. Odur ki, hay-küy qaldırır və kameradan səhər çıxacaqlarını deyirlər. Bu vaxt güllə açılır, onlardan biri yerə sərilir. Qalanlar bunu görüb sıraya düzülürlər. Mustafa ağa da sıraya düzülənlər içərisində olur. Əl hərəkətləri ilə oğluyla vidalaşır, işarə ilə nəsə demək istəyir. Məmməd tam başa düşmür, belə anlayır ki, atası nəyinsə yerini göstərir. Beləliklə, onlar bir-birindən ayrılırlar. Gündəlikdə oxuyuruq: “Atamın göz qabağında nəyi vardısa biz bilirdik. Gizli dövləti haqqında heç bir təəssüratımız yox idi. Anam deyərdi ki, mən onda çoxlu qızıl görərdim, gətirərdi, aparardı. Biz belə işlərə qarışmazdıq və ondan heç nə soruşmazdıq”.

Gecə saat 3-də 50 nəfər məhbusu üst paltarlarını soyundurub qazılmış çalanın başına yığır və güllələyirlər. 1930-cu il aprelin 12-dən mayın 12-nə qədər 180 nəfər güllələnir. Bu çala indi də durur. Qalanın həyətində, xəs​təxananın yanında bir çökəklik var. Orada ruhlar üsyan edir. 
Haşiyə. Respublika nəşriyyatlarının birində Bəxtiyar Vahabzadənin uşaq yaşında olarkən qiyamla bağlı gördüyü gülləbaran haqqında “Şənbə gecəsinə gedən yol” kitabı çap olunmuşdu. Müəllif kitabda həmin hadisələrin şahidi olduğunu qeyd edirdi. O, qalanın içərisində güllələnən azərbaycanlıları gördüyünü, qətli yerinə yetirənlərin sir-sifətindəki vəhşiliyi, xüsusən onların arasında olan gənc erməninin daha çox canfəşanlıq etdiyini unuda bilmədiyini yazırdı. Əbdürrəhman Abdullayev (Qəlyan Əbdürrəhman) də 1934-cü ildə partiya işçisi kimi Bideyiz kəndində partkom olan Əbdülcabbarın evində olarkən divardan Qavril Hambarsumoviç Şabanov adlı bir erməninin şəklinin asıldığını görür. Yazırdı ki, illər keçdi. Mənim yolum 1972-ci ildə Baş Göynük kəndindəki Nizami muzeyinə düşdü. Orada təsərrüfat müdiri işləyən bir nəfər qoca mənim diqqətimi yaman cəlb etdi. Mən onu harada gördüyümü xatırlamağa çalışdım. Evə gəldim, bütün gecəni fikirləşdim ki, onu haradan tanıyıram? O erməninin qəzəb dolu baxışları gözlərimin qarşısına gəldi. Mən səhər kənd muzeyinə getdim. Onu tapdım. Soruşdum ki, sən həmin adam deyilsənmi? O, kəkələyə-kəkələyə danmağa çalışdı. Dedi mən deyiləm. Mən ona sübut etməyə çalışdım. Səhər yenə muzeyə gələndə onu görmədim. Soruşdum, dedilər ki, ürəyi partlayıb ölüb (bu faktı Bəxtiyar Vahabzadə də qeyd edir).
Burada mənim üçün kədərli olan bir faktın üstündə dayanmaq istəyirəm. Mustafa ağanı və kamera yoldaşlarını gecə saat üçdə güllələyiblər, Bəxtiyar Vahabzadə isə bu hadisəni gündüz görüb. Əgər hər dəfə 50 nəfər güllələyiblərsə, Şəki qiyamı ilə əlaqədar o günlərdə nə qədər insanı məhv ediblər.

Deyildiyi kimi, Mustafa ağanı gecə saat 3-də güllələyir, paltarlarını görüşə gələn həyat yoldaşı nənəm Sənivərə verirlər. Bu anda Sənivərin keçirdiyi hissləri yaşamaq çətindir. Dünənəcən sağ gördüyün adamın yoxluğuna necə dözəsən?

Mustafa ağanın ölümündən bir həftə sonra 4 at qoşulmuş 4 araba kəndə gəldi. Gələnlər evi yandırmaq üçün əllərində əmr olduğunu demişdilər. Kəndin bütün camaatı yığılmışdı. Mustafa ağanın dostları onun 9 uşağını yurdsuz-yuvasız qoymasınlar deyə, evin yandırmaması üçün gələn əsgərlərə diz çöküb yalvarırdılar.  Əsgərlər rus və ermənilərdən ibarət idi. Onlar özləri ilə gətirdikləri neftlə dolu çəlləyi və kibriti kənara qoyub evdə olan müxəlləfatı və yorğan-döşəyi 4 arabaya yükləyib apardılar. Evdə su içməyə bir stəkan belə qalmadı. Əsgərlərin gətirdikləri neft çəlləyi və kibrit qara günlərin yadigarı kimi çardaqda hələ də qalır. Hacı Nəbi oğlu Mustafa ağanın külfətinə dostları həyan olur, kimi döşək, yorğan, kimisi pal-paltar və s. verir.

Mustafa ağanın güllələnməsindən sonra ailəsinin qara günləri başladı. Ailə üzvləri Məmmədin sağ qalması ilə təskinlik tapırdılar. On nəfərlik ailə çətin vəziyyətlə üz-üzə idi. Heç kim işləmirdi. Nənəm Sənivər və 4 qızı məcbur olub kolxozda tütündə işləməyə başladılar (Olsun ki, bu illərdə Sifayə xalam ölmüş, Kətayim xalam Abbas adlı bir şəxsə ərə getmişdi). Səhər tezdən onlar sahəyə yollanardılar. Tütün becərmək çox çətin idi. Əvvəl parnik deyilən yerdə çalışardılar. Səhər tezdən gedib parnikin üstünü açar, su verər, alağını edərdilər. Axşam da parnikin üstünü bağlayardılar. Bu qayda ilə bir neçə həftəyə tütün yetişər, bu vaxta qədər sahə hazırlanar, cızıqlar düzəldərdilər. Sonra şitilləri sahəyə köçürər, bir-bir boy sırası ilə zəncirvari düzəldər, hər neçə gündən bir toxalanardı. Birinci dərimə qədər tütün nə boyda boy atsa, torpaqdan yuxarı bir neçə ləçək götürər və bir-bir iynə ilə sapa düzərdilər. Uşaqlar daha cəld işləyər, gündüz saat 12-yə qədər yığıb qurtarar, bir də gün batandan sonra sahəyə gələr, gecə saat 10 - 11-ə qədər əvvəl şitillərin dibini bir-bir toxa ilə yumşaldar, sonra su verərdilər. Tütün o qədər qalxardı ki, adam boyundan yüksək olardı. Bu qayda ilə 5 qırım aparardılar, yarpaqların uzunluğu yarım metr olardı. Səhər tütünə girəndə kəndin tütün daşıyan arabaçıları birinci Sənivərin tütününü yığardılar arabaya. Bunun üstündə həmişə dava-dalaş olardı. Gözügötürməyənlər deyərdilər ki, Sənivərin tütünü saraya daşınmasa, bizə növbə çatmaz. Sənivər də qızlarına deyərmiş ki, qızlar, arabaçını qoymayın sizin tütünü yığsın. Uşaqlar isə, əksinə, kolxozçular saraya yığılanadək tütünü düzüb qurtarardılar, saraya gələnlər də uşaqların əməyinə maraqla tamaşa edər, hətta onlara kömək edərdilər. Hətta arabaçılar da işlərini qurtarandan sonra köməklərini uşaqlardan əsirgəməzdilər. Sənivər uşaqlarla tütün düzməzdi, ancaq dərərdi, tezdən durar, böyük qızı ilə sahəyə gedər, tütün dərərdi, yığardı. Uşaqlar da sapa düzməklə məşğul olardılar. Görülən bütün işlər Sənivərin adına yazılar, kolxozda ən yüksək göstərici onun olardı. İşçiləri həvəsləndirmək üçün mükafat verərdilər. Siyahıda birinci Sənivərin adı yazılardı. Hətta çit, ipək, müxtəlif parçalar da verərdilər. Bu işlər 1935-ci ildə baş verirdi. Həmin ildə Səyyarə xalamın da 15 - 16 yaşı var idi. Sadəddin dayının da Səyyarə xalama vurulduğu, kəndin cavanları ilə birgə xalamı qolundan tutub tütündə işləyənlərin istirahət etdiyi, yemək yediyi yerdən qaçırdığı məlum olmuşdu (Kətayim xalanın söylədiyinə görə isə Sadəddin dayı çox gözəl olan Bənövşə xalamı sevirmiş. Sənivər nənəm Bənövşə xalanı özündən yaşca çox böyük olan küngütlü Molla Şeyx Babanın oğlu Mustafaya ərə vermişdi). O vaxt Sadəddin dayı kəndin seçilən cavanlarından idi və qızı istədiyini dostu olan kənd sovetinin sədri Ələfsərə söyləmişdi. Sədrin məsləhəti ilə Səyyarə xalamı onlara aparmışdı. Qohum-əqrəba onları axtarsa da, tapa bilməmişdi. Bir müddət sonra kənd sovetinin sədri Ələfsər xəbərə gəlmişdi və nənəmdən bu sevgiyə razılıq istəmişdi. Nənəm də bir az fikirləşib otağın birini onlar üçün ayırmışdı. Onların bir-birinə olan məhəbbəti ömürlərinin axırlarına qədər davam etmişdi. Səyyarə xalam xasiyyətcə qorxan idi. 1943-cü ildə onların evinə oğru gələndə Tamara xalam və anam oğruların çardağa çıxdıqları nərdivanı götürmüş və söyməyə başlamışdılar. Səyyarə xalamın dili qorxudan topuq çalırdı. Oğrular düşməyə yer tapmamış, çardağın arxa tərəfindəki pəncərənin dəmir barmaqlığından sürüşüb evin arxa tərəfindən qaçmışdılar. Sadəddin dayı da xalamın qorxacaq olduğunu yaxşı bilirdi. Xalam vəfat edəndən sonra hər gün qəbir üstə gedər, deyərmiş ki, qorxma, sənin əlli ikisini verib gələcəyəm (bunu Tamara xalam söyləyirdi, amma Sadəddin dayı Səyyarə xalam rəhmətə gedəndən neçə ay sonra dünyasını dəyişmişdi). Dediyi kimi eləmişdi də… Belə məhəbbət dünyada az-az olur.

Sənivərin qızları ipək qurdu bəsləməklə də məşğul olardı. Barama qırx günə əmələ gələrdi, beş dəfə yuxu görəndən sonra qurdlar barama sarıyardılar. Qurdlar o qədər tut yarpağı yeyərdilər ki, yarım metr hündürlükdə çör-çöp yığılardı. Sonra onları yığar, qurdları şaxa çıxarardılar. Qurdlar özləri üçün dam tikər, içinə girərdilər. Sonra onları qucaq-qucaq götürər, qabaqlarına qoyub bir-bir narın dondan çıxardar, kisələrə yığar və məntəqəyə təhvil verər, əvəzində pul alardılar. Əgər barama təmiz olardısa, birinci növ kimi qəbul edilərdi. Belə baramanın ipək parçası əl-əl gəzərdi. Kənddə Feyzulla adlı bir kişinin palıd ağacının qurdlarını bu qayda ilə bəsləyib barama yetişdirməsi haqda məlumat vardır. Ancaq o zaman Şəkidə hələ ipək kombinatı olmadığından onun bu ixtirasına fikir verən olmamışdı.

Mustafa ağa öz ürgəsini Fazıl kəndində yaşayan birinə verərək, həyat yoldaşına onun “Zinger” tikiş maşınını almışdı. Bu maşın bütün ailənin çörək ağacı olmuşdu. Sənivər bu maşınla 4 kəndin pal-paltarını, pərdəsini, yorğan-döşək üzlərini tikirdi. Gündüzlər kolxozda işlər, gecələr paltar tikərdi. Gecəni çıraq yanar, qaçaq-quldurun diqqətini cəlb edərdi. Qaçaqlar gündüz meşədə yatar, gecələr azuqə yığmaq üçün kəndə girərdilər. Təkcə Hacı Nəbi oğlunun çırağına yaxın gəlməzdilər. Səhərə qədər yanan lampa işığı onları maraqlandırmışdı: bu evin işığı niyə sönmür? Gecə gəlib qapını döymüş və demişdilər ki, qorx​mayın, biz sadəcə soruşmaq istəyirik bu işıq niyə sönmür? Nənəm dinməmişdi, “Zinger” maşınını göstərmişdi. Qaçaqlar bir söz demədən çölə çıxıb bir də qayıtdılar, “Zinger”in üstünə bir dərzi qayçısı qoyub demişdilər halal olsun Mustafa kişinin çörəyi. Balacaların başını sığallayıb getmişdilər.

Bu dövrün hadisələri mənim atamın – Əliyev Manafın da xatirində yaxşı qalmışdı. Atam söyləyi​rdi ki, faytonla şəhərdən kəndə qayıdırdım. Bideyiz yolunun girəcəyində qaçaqlar faytonun qabağını kəsdilər. Qaçaqlardan biri məni tanımışdı. Demişdi ki, Mustafa ağanın evində qalır. Müəllimdir. Atama mane olmayıb hörmətlə yola salmışdılar. Bu, Mustafa ağaya olan hörmət idi. Atam 3 il Bideyizdə müəllimlik etmişdi. Babamın tikdirdiyi həmin kiçik məktəbdə. O vaxt kəndin sakinləri uşaqlarını məktəbə oxumağa buraxmırdılar. Siniflər çox böyük olduğundan birinci və ikinci sinfin şagirdləri bir yerdə dərs keçərdi. Bir müəllim həm birinci sinfə, həm də ikinci sinfə dərs deyərdi. Üçüncü sinifdən sinif otaqları ayrılardı. Dördüncü sinfi qurtaran şagirdlər ibtidai təhsillərini başa vurmuş olardılar. O vaxt məktəbin direktoru Saleh müəllim idi. Xalam söyləyirdi ki, Bənövşə bacım məktəbə gedəndə onun dalınca ağladığımdan məni də özü ilə məktəbə aparmışdı. Sinifdə şagird az olduğundan müəllim məni otaqdan çıxarmadı. Məktəbdə bayram keçirilirdi. Bacım Sovqat səhnədə əzbərdən şeir söyləyirdi. Mən onu itələyib yıxdım və özüm də ağlamağa başladım. Saleh müəllim məni qucağına alıb sakitləşdirməyə başladı. Mən oxuyan vaxt ildə bir sinif arta-arta məktəb yeddinci sinfə çatdı. Yeddinci sinfi qurtaran məzun rayondakı texnikumlara girə bilərdi. O cümlədən, mən yeddinci sinfi qurtarıb Şəki Tibb Məktəbinə daxil oldum və təhsilim 1938 – 1939-cu tədris ilinə təsadüf etdi. İyirmi gün oxuyandan sonra yaşımın az olduğunu söyləyib məni məktəbdən çıxartdılar. Mən ağlaya-ağlaya böyük bacımgilə gəldim və əhvalatı söylədim. Yeznəm məni götürüb VVAQ-ın müdiri Həbillah dayının yanına gətirdi və dedi ki, Həbillah müəllim, bu qız mənim baldızımdır. Yaşının az olduğunu deyib məktəbdən çıxardıblar. Onun yaşını təyin edib yaş kağızı verin. Həbillah kişi səhər məni də götürüb həkim komissiyasına gətirdi. Ambulatoriyada mənə 14 yaş verdilər və mən iki yaş böyüdülüb yaş kağızı aldım, səhər tibb məktəbinə gətirib təqdim etdim və oxumağa başladım. Məktəbi hələ qurtarmamış müharibə ilə əlaqədar bütün tələbələri səfərbərliyə aldılar. Mənim yaşım düşmədiyinə görə şəfqət bacısı kimi işləməyə başladım. Qolçomaq qızı olduğuma görə məni komsomola qəbul etmədilər. Məktəbdə mən tək gəzərdim. Hamı mənə düşmən qızı kimi baxırdı. Odur ki, mən qaraqabaq olmuşdum. Sovetlərin qurulması bizim ailə üçün çox dəhşətli oldu, o vaxt 13 yaşında bir bacım (Sifayə) rəhmətə getdi. Dörd bacımın ərləri müharibədə, bacılarımın uşaqları, qardaşlarımın uşaqları mənim və anamın ümidinə qaldılar. Məktəbi qurtarandan sonra məni Baş Küngüt kəndindəki həkim məntəqəsinə göndərdilər. Bu illərdə kəndlərdə vəba, tif, malyariya və başqa yoluxucu xəstəliklər geniş yayılmışdı. Müharibənin ağır illəri idi. Kənd sovetinin sədri Əbdüləziz adında zalım bir adam idi. Özü Baş Küngütdən olduğundan bu kənddəki kişilərin əksəriyyəti onun hesabına cəbhəyə getməmişdi. Başqa kəndlərdə yaşı 60-dan aşağı olan bütün kişilər səfərbərliyə alınıb müharibəyə göndərilmişdi. Mən ondan soruşdum ki, niyə baş küngütlülər cəbhəyə getməyib? Mənə cavab verdi ki, onların bronu var. Məntəqə Baş Küngüt kəndində olduğu üçün mən çox çətinlik çəkirdim. Öhdəmdə 4 kənd var idi. Mən səhər tezdən evdən çıxar, tibb məntəqəsinə gələr, saat 1-ə qədər xəstələri qəbul edər, saat 1-dən sonra əvvəl Kəldəyə, Oravana gedər, xəstələrə baş çəkərdim. Dörd kəndi ikiyə bölən böyük bir çay var idi, bəzən suyu çoxalır, sel gəlirdi. Bu zaman saatlarla gözləməli olurdum ki, araba, yaxud bir atlı gəlsin, çayı keçməkdə mənə kömək etsin. Kolxoz sədri arvadlardan seçilmişdi. Adı Ruqiyyə idi. Hər gün 4 kəndə gedib-gəlmək çətin olduğu üçün kolxoz sədrindən at istədim. Sədr isə atı şəhərə getmək üçün verəcəyini dedi. Kəndçi qızı olduğum üçün at minə bilirdim. Əsgər yaşına çatanları Şəkiyə, hərbi komissarlığa aparır təhvil verir, xəstə olanları geri gətirib müalicəsi ilə məşğul olardım. Bütün kəndlərin siyahısı məndə idi. Yaş üzrə ayırıb səfərbərliyə alardıq. Baş Küngüt​dən başqa kəndlərdə kişi qalmamışdı. Çox çəkmədi ki, Əbdüləzizi kolxoz sədri təyin etdilər. O nə desə o olardı. Bir gün atı mehtərə qaytaranda küçədə bir qadın gördüm. Oturub ağlayırdı. Əri müharibədə olan cavan gəlin idi. Soruşdum ki, niyə ağlayırsan? Cavab verdi ki, sədr mənə bütün günü burada qalmağımı əmr edib. Odur pəncərədən baxır. Get, bizi danışan görməsin. Mən qayıtdım sədrin yanına ki, ayıbdır, gəlini burax getsin. Sədr dedi sən bu işə qarışma. Get xəstələrin gözləyir, öz işinlə məşğul ol. Mən də dedim camaatın dərdi azmış ki, bu yandan da sən zülm edirsən? Yenə qayıdıb gəlinin yanına gəldim, soruşdum ki, sən neyləmisən? Dedi ki, danamız kolxozun bağına girib. Ona görə məni cəzalandırıb. Mən evə qayıdıb gəldim. Ürəyim gəlinin yanında qaldı. Bizim evdən ora aydın görünürdü. Hava qaraldı. Dözə bilmədim, gəlinin yanına getdim, dedim ki, bir yerdə oturub müşayiət edək, görək sədr işdən çıxanda nə edəcək? Səni axtaracaqmı? Mən gəlindən əl çəkmədim, səhərdən burda ayaqüstə durmusan, bizə gedək dedim. Gəlin “mənim xətrimi istəyən yanımda qalsın, mən namərd qabağından qaçmaram” dedi. Gəlin məndən 10 yaş böyük idi. Gecə saat 1-ə qədər biz orada dayandıq. Gecə saat birdə, ikidə idarə bağlanardı. Bir də gördük ki, sədr gəlir, biz tərəfə baxmadan heç bir şey olmayıbmış kimi çıxıb getdi. Sədr çox zalım adam idi. Kəndin cavan qadınlarını özünə kəbinli kimi hesab edirdi. Əbdüləzizlə bağlı bir bəzəmə camaat arasında məşhur idi. Deyirlər Əbdüləziz camaata gün verməzmiş. Onları işlədər, ərzaq əvəzinə ayran verərmiş. Fermadakı qadınlar da yemək əvəzinə ayrandan içər, mədələri acından sıyrılarmış. Bir gün balaca bir uşaq Əbdüləziz kişinin qabağını kəsir və deyir: Ay Əbdüləziz dayı, habı ciyimə ayran vermə, içiy, içiy… Ona ayran vermə. Bu da Əbdüləzizə qarşı olan kinin, qəzəbin bir forması idi. Lakin bizim kəndin qadınları çox qeyrətli idilər. Gecə saat birə qədər tarlada çalışar, sonra lampa işığında tütün düzərdilər. Kəndimizdə oxumaq, yazmaq bilməyən bir qız var idi. Sədr onu qəhrəman kimi yetişdirdi. Yığılan tütünləri onun adına yazırdılar. Heç qız bilmirdi ki, qəhrəman nədir? Kəndin acığına sədr o qızı qəhrəman etdi. Qız qol da çəkə bilmirdi. İclaslara gedəndə deyirmiş ki, qız danışa bilmir, bu qayda ilə o, kəndə meydan oxuyurdu. Onu yada salan bideyizlilər indi də onu yaxşı xatırlamırlar (Əbdüləziz kişi iş yoldaşım pedaqogika üzrə fəlsəfə doktoru, dosent rəhmətlik Sirac Rəsulovun qayınatası olmuşdur). Müharibə deyilən şey çox evlər yıxdı, çox qapılar bağladı. Kənddə tez-tez yoluxucu xəstəliklər yayılırdı. Bütün kəndi bit basmışdı. Üç yerdə işlədim. Hər axşam səhərin planını cızırdım. Kəndin gənc qızlarını özümə yardımçı götürüb səhər tezdən məhəllələrə bölünmüş küçələrdə evləri gəzərdik. Hər evə bir sabun verərdik. Malyariyaya qarşı xinin iynəsi vurardım. Xəstələrin sayı bəzən 100-ü keçərdi. Hərarəti yüksək olanları siyahıya alıb maşınla şəhərə, xəstəxanaya göndərərdik. Nə qədər çalışsaq da, əməkhaqqı almazdıq. Əvəzinə istiqraz verərdilər. Kənd yeri idi, iş yox, ailə böyük. Kimin inəyi, yaxud camışı vardısa, süddən, qatıqdan yeyib bir təhər dolanırdılar. Çörək deyilən matahı unutmuşduq. Əlimizə bir az un düşəndə ancaq umac bişirərdik. Təndirlər çox həyətlərdə uçulub dağılırdı. Bir qadının 5 oğlu var idi, hamısı acından öldü. Uşaqlar analarının dalınca evdən çıxır, bir də geri qayıtmırdılar. Paltarların​dan tanıyıb meşədən tapardılar. Kəndi aclıq bürü​müş​dü. İşləsəm də, əməkhaqqı almırdım. “Hər şey cəbhə üçün” şüarı ilə işləyirdik. Kənddə ata​sız-anasız qalanlar gecəni yatar, onlardan səhər 5 – 10-nun öldüyünü eşidərdik. Ölənləri qadınlar qəbrə qoyardılar. Kənddə xəstə, əlsiz-ayaqsız qocalardan savayı başıpapaqlı qalmamışdı. Şəki şəhərində uşaq evi var idi. Burada Badisəba Köçərli adında bir qadın, maarifpərvər bir adam (Firudin bəy Köçərlinin həyat yoldaşı) rəhbərlik edirdi. Mən kənddəki sahibsiz uşaqları yığıb hamısını Köçərlinin müdir olduğu uşaq evinə apardım. Dedim, müəllim, bu uşaqların sahibi ancaq mənəm. Gəlib tez-tez başa çıxacam. Bir şərtim var. Ad-familiyalarını siyahı üzrə yazdıqdan sonra möhür vurub mənə verəcəksiniz. Məndən xəbərsiz bir uşağı kimsəyə verməzsiniz. Uşaqlardan dördünü övladlığa verdim. Xəbər verdilər ki, hədd-büluğa çatmış iki qızı istəyən var, sonra xoşagəlməz əhvalat baş verə bilər, üzüqara olarıq. Onları da geri aldım, babat ailəyə ərə verdim, ailə qurdular, qalan 6 qız hədd-büluğa çatanda Şəki İpək Kombinatında işə düzəltdim. Ümumilikdə 20 nəfər idilər. Onlardan 2 qardaş Daşkəsəndə ailə qurub yaşadılar. Bəzilərini 15 yaşına çatana qədər güclə uşaq evində saxlada bildim, bəzisi oxuyurdu. 15 yaşında hərəsi bir tərəfə üz tutdular və indiyə qədər sağ qalanları ilə görüşür, əlaqə saxlayıram.

Haşiyə. Xalam danışır ki, Sovqatdan Manafa, Manafdan Sovqata məktub aparan idim. Atam öz evlərində anamı bəyəndiyini anasına və bacısına demişdi. Onlar razı olmasalar da, atamın təhriki ilə nişan aparmışdılar, anamın barmağına üzük taxmışdılar. Atamın əmisi oğlu Əbdüləziz dayının kəlağayı sexi var idi. Anama 12 ədəd kəlağayı hədiyyə göndərmişdi (Amma atam ölənə qədər Əbdüləzizlə və qardaşı Əlipaşa ilə ev üstündə küsülü idi. Bu küsülülk o həddə çatmışdı ki, atam özünün ata mirası payını 7 qızıla onlara satıb Şəkiyə gəlmişdi).  Elçiliyə atamın dayısı Osman, bir də əmim Lütfəli Bideyizə gəlmişdi. Dəmiri kəlağayını (dəmir rəngində olduğu üçün belə kəlağayıya dəmiri kəlağayı deyirdilər, deyilənə görə  o zaman belə kəlağayılar dəbdə imiş) örtüb Doduya gəlin köçmüşdü. Dayım Məmməd də razı deyildi bu izdivaca. Bacısını uzağa – şəhərə ərə vermək istəmirdi. Sözünə baxmadığı üçün anamın toyunda iştirak etmədi. Dayım müharibəyə gedəndə də anamla görüşmədi. Tərs adam idi, sifətdən də, xasiyyətdən də qardaşım Familə oxşayır. 1937-ci ildə dayımın toyundan sonra, həmin ilin payızında anam gəlin köçdü. Faytonu da Osman dayı sürürdü. Həm də yaxşı səsi var idi. Yol uzunu “Qaragilə” mahnısını oxumuşdu. Bunları da mənə anam söyləmişdi. Bu həmin Osman dayı idi ki, üç qardaş olublar. Bir gün var-dövlət böyük qardaşın qapısını döyür. Böyük qardaş eşiyə çıxır. – Ay qapı döyən, kimsən? – deyə soruşur. - Mənəm, var-dövlətəm, gəlmişəm. Məni necə saxlayarsan? Böyük qardaş deyir səni belə xərcləyərəm dağıdaram. – Yox, səndə qalası olmadım, - deyib var-dövlət gəlir Mövlam dayının (ortancıl qardaşın) qapısını döyür. Mövlam dayı da qapıya çıxıb soruşur: - Qapını döyən, kimsən? - Var-dövlət deyir sənin adını tutub gəlmişəm. Məni necə saxlayarsan? Mövlam dayı deyir ki, səni qumara xərcləyərəm, keyf edərəm. - Yox, səndə də qalası olmadım, deyib gəlir Osman dayının qapısını döyür. Osman dayı “qapını döyən kimdir?” - deyə soruşur. - Mənəm, var-dövlətəm, gəlmişəm, məni necə saxlayarsan? Osman dayı deyir ki, səni yumruğumda sıxaram, damsan yalayaram, dammasan sandığa qoyaram. Var-dövlət deyir mənim əsl adamım sənsən, səndə qalaram. Həqiqətən də Osman dayı qəpiyi qəpiyin üstünə qoyub pul toplamışdı. 10 nömrəli məktəbin bufetində çalışdığı yadımdadı. Qəpiyi qəpik üstünə qoymağın əsl yeri idi. Amma xəsis idi. Bir dəfə tənəffüsdə bufetin pəncərəsi önünə gəldim. Fikirləmdim ki, atamın dayısıdır. Dayandım dayandım, qupquru qurumuş, başından da siçanın dişlədiyi bir qojiki mənə uzatdı. Təzə qojik verməyə əli gəlmədi. Sonra mollalıq etdi. Çox sonralar anam rəhmətə gedəndə də son mənzilə Osman dayı yola salmışdı. Mənim qulaqlarımda “Qaragilə” “Yasin”lə birgə əks-səda verirdi. 
Haşiyə.  Nənəm Sənivər Doduya gəlin köçəndən sonra qızı Sovqatı tez-tez görməyə gedərdi. Yol yaxın olsun deyə dağ cığırlarını aşaraq magistral yola çıxardı. Bir dəfə də Doduya getmək üçün dağ cığırını aşıb yola çıxdı. Bu dəfə necə oldusa onun yolçuluğu şər qovuşan vaxta düşmüşdü. Soyuq qış günü idi. Qar vıy-vır vıyıldayaraq piyada yolçunun addımlamasını çətinləşdirirdi. Bu zaman yanında M-1 avtomobili dayandı. – Ay ana, hara gedirsən, gəl otur aparım, - deyə avtomobilin içindəki adam səsləndi. Nənəm avtomobilin arxa tərəfində əyləşdi. Yağan güclü qarın təsiri ilə avtomobil də yavaş-yavaş gedirdi. Birdən avtomobilin qarşısına ac bir qurd çıxdı. Qurd iri pəncələrini avtomobilin ön şüşəsinə yapışdıraraq, iri, od saçan gözlərini içəridəki adamlara zillədi. Qabaqda outran adam nənəmə tərəf dönərək dedi: - Ay ana, biz səni götürməsəydik, bu qurd səni parçalayacaqdı. Bilirsənmi mən kiməm? Mən Mircəfər Bağırovam. Nənəm dillənmədi. O, sanki iki qurdla üz-üzə idi. Biri təbiətin yaratdığı vəhşi qurd, ikincisi 1930-cu ildə qolçomaq adı ilə güllələnən əri Mustafa ağanın və onun kimi ağa və bəylərin, hampa kişilərin ölümünə səbəb olan cəmiyyətin qurd dərisinə bürünmüş adamcılları idi. Nə isə, Mircəfər Bağırov nənəmi Doduya qədər gətirib o biri nənəm Əsmərin qapısında düşürmüşdü.
*   *   *

Bir həftə sonra Məmməd dayımın məhkəməsi olur. Varlı oğlu olduğuna görə 10 il həbs cəzası verirlər, adam yaşamayan, ancaq dustaqlar üçün nəzərdə tutulmuş sərt təbiətli Rusiyanın ucqarına, Arxangelsk vilayətinin Ağ dəniz sahilindəki - Solovki adasındakı Solovetsk xüsusi təyinatlı həbs düşərgəsinə göndərirlər. 1935-ci ildə Stalinin məşhur oğulun ataya, atanın oğula cavabdeh olmamasına dair qərarı ilə sürgündən azad olunur. Çox çətinliklə yaşadığı kəndə qayıdır. Uzun müddət işsiz qalır, sürgündən gəldiyi, varlı oğlu olduğu üçün ona inanıb iş vermirdilər. O, təcrübəli pedaqoq idi. 
Nənəm Sənivər onun üçün toy hazırlığı görmüşdü. Dayıma qız da gözaltı etmişdi. Bu, öz əmisi qızı idi. Babamın qardaşı Rəsul öldürüldükdən sonra ailəsi Aşağı Küngüt kəndində yaşayırdı. Nənəm demişdi ki, bu qız nişanlıdı, olmaz, dayım əl çəkməmişdi. Dayımın təkidi ilə nənəm bir neçə ağsaqqal, ağbirçək  götürüb elçiliyə getmişdi. Qız evini bu izdivaca razı salmışdı. Nənəm iki yanı balalı inəyi satdırıb puluna bir girvənkə ağırlığında qızıl zəncirli, ayparalı Quran qabı alıb gəlininə bağışlamışdı. Bu Quran qabı çox nəfis işləndiyindən, həm də qədim olduğundan Şəkidə hansı zərgərsə onu ələ keçirmiş, saxta nümunəsini düzəldib qaytarmış, əslini özündə saxlamışdı. Deyildiyinə görə, nənəm də diplomat qabiliyyəti olan bir qadınmış. Nənəm qızın əvvəlki nişan üzüyünü qaytartmışdı deyə oğlan evi Qaçaq Cəfərə şikayət etmişdi. Qaçaq Cəfər əvvəlcə hədə-qorxu gəlmişdi. Sonra nənəm ağıllı sözləri ilə onu inandırmışdı. Qaçaq Cəfərə nənəm demişdi ki, qızla oğlan əmiqızı-əmioğludurlar. Onların kəbinini göydə Tanrı kəsib. Məmmədin razılığı ilə ata yurdunda toyu oldu. Şəkidən iki fayton gətirdilər. Faytonları 25 atlı müşayiət edirdi. Ona öz əmisi qızını aldılar. Toydan sonra ailə həyatı qısa sürdü. 1938-ci ildə bir oğlu, 1941-ci ildə isə bir qızı dünyaya gəldi. Məmməd dayım söz vermişdi ki, bacılarını tək, evi başsız qoymayacaq. Onlara dayaq olacaq. Qaçaq Cəfərdən qorxduğunu bəhanə edib həmin il ailəsini götürüb Şəkiyə köçdü. Otaq eşiyi deyilən yerdə kirayə ev tutdu. Orada da özünə iş tapa bilmədi. Çörək bişirilən sexə işə girdi. Həmin sex yolun qırağında idi. Xalam yazır ki, mən onun hansı gün işdə olduğunu bilirdim. Hasarın qısa yerinə qalxıb pəncərədən içəri baxdım. Qardaşım böyük bir qabın içində xəmir yoğururdu. O vaxt xəmiryoğuran maşın olmadığına görə xəmiri həm əlləri ilə, həm də ayaqları ilə yoğururdular. Evə gələndə ona dedim ki, corablarını çıxart, ayağını yuyum. Dedi ay doxtur, bilirəm niyə belə deyirsən. O, corabını çıxartdı, onun ayaqlarını elə bil qazana salıb bişirmişdin. Xəmir yoğurmaqdan ayaqlarının dərisi getmişdi. Mən onu belə gördüm və ağladım. Başa düşdüm ki, qardaşım bir loxma çörək üçün çəkdiyi əziyyəti gizləyir və heç kimin bilməsini istəmir. Gəlin qucağında uşaq gəldi və qardaşıma dedi ki, sən onu niyə ağlatdın? Qardaşım dinmədi. Mən uşağı oxşatmağa başladım. Uşaq 4 yaşına çatdı və rəhmətə getdi. 1941-ci il idi. Artıq Böyük Vətən müharibəsi başlamışdı. 35 yaşında onu müharibəyə səfərbər etdilər (Həbsxanada olduğuna görə onu rəsmi şəkildə yox, qeydiyyatsız olduğu üçün çağırışsız Şəkidə küçədə tutub  müharibəyə apardılar. Bəlkə də bu səbəbdən SSRİ Müdafiə Nazirliyinin Mərkəzi Arxiv İdarəsinin sənədlərində həlak olanların siyahısında adına rast gəlmədim, Nəzir dayım isə itkin kimi qeyd olunmuşdur. Dayım oğlu Şavəddinin yazdığı ərizəyə cavab olaraq atasının itkin düşdüyü bildirilmişdi. Nənəm 45 il onların yolunu gözləmişdi). Şəhərdə dolanmaq çətin olduğuna görə gəlin uşaqları götürüb Aşağı Küngüdə, qardaşının yanına qayıtdı. Xalam öz gündəliyində yazır ki, tibb texnikumunda oxuyurdum, yataqxana isə indiki musiqi texnikumunun binasında yerləşirdi. Mən küçədə qardaşımla rastlaşdım. 30 – 40 nəfərlə birlikdə sırada durmuşdu. Başları qırxılmışdı. Məni görcək qışqırdı: “Bacı, məni əsgər aparırlar”. Beləliklə, qardaşım əsgər getdi. Birinci məktubunda yazırdı ki, Krımdayam, adım heç bir siyahıda yoxdur. Məni adsız əsgər deyə çağırırlar. Yazırdı ki, komandirlik kursuna yazılmışam. 6 aydan sonra atlı komandir olacağam. Təsadüfən qardaşı Nəzirlə görüşmüşdü. Mənim bildiyimə görə, 1941-ci ilin axırında bombardman nəticəsində hər ikisi həlak olmuşlar. Kiçik dayım Nəzir də 1919-cu ildə doğulmuşdu, müharibəyə gedəndə 2 övladı var idi: Limon və Şavəddin. Onu 18 yaşında evləndirmişdilər. Onların ailələri əsgər ailəsi hesab olunmamışdı, çünki onların çağırış siyahısında adları yox idi.

Biz əvvəlki səhifələrdə Mustafa ağa haqqında təəssürat yaratmağa çalışdıq. Demək, hər şeydən əvvəl, o, mülkədar idi. Torpaq sahələri, sürüləri, ilxıları var idi. 3 yerdə karxanası, ikisi Bideyizdə, biri Böyük Dəhnədə idi. Bideyizdəki iki karxanadan biri öz həyətində, biri də kəndin ortasında idi. Böyük Dəhnədəki karxanaya nəzarət etməyi Gülalı kişiyə tapşırmışdı. Bu karxanaların hər birində 30-a yaxın işçi çalışırdı. Gili, əsasən, Aşağı Küngüt kəndindən arabalarla gətirərdilər. Onlar gil palçığı yoğurub kirəmit qəliblərinə yayır, gilin qəlibin dındığına dolması üçün üstünü hamarlayıb hər iki əlinin baş barmağı ilə cızıq çəkir, divarın dibində qurulmuş taxçalarda səf-səf düzüb günün altında qurudur, sonra 30 - 40 dəqiqə ərzində peçlərdə bişirirdilər. Həyətdə maili istiqamətdə içərisində adam hərəkət edə biləcək enli və uzun quyu qazılmışdı. Bu quyunun lap axır başında peç qurulardı, orada  ocaq çatılardı, tüstünün çıxması üçün baca düzəldilərdi. Temperaturu bir qaydada saxlamaq üçün peçin dəmir örtüyü tərəfdən baca vasitəsilə uzun borunu bayıra çıxarardılar. Belə istiliyin nəticəsində kirəmitlər yaxşıca bişib qıpqırmızı rəngdə  olardı. Bir dəfəyə 500-dən artıq kirəmit bişirilərdi. Kirəmiti bişirən quyuçu, ocağı yandırana ocaqçı, odun gətirənə odunçu deyərdilər. Ümumiyyətlə, 2 quyuçu, 2 ocaqçı, 2 odunçu işin keyfiyyətinə nəzarət edirdi. Bu quyunun izləri indi də durur.

Mustafa ağa göstəriş vermişdi ki, kim kənddə təzə ev tikdirsə, baş tiri qalxan günü evin kirəmiti onun hesabına pulsuz veriləcək. Bu, təkcə bideyizlilər üçün deyildi, Böyük Dəhnə kəndindəki karxanadan da kirəmit oradakı ev tikdirən kəndlilərə pulsuz verilərdi. İndi bu karxananın yerində quşçuluq ferması fəaliyyət göstərir.

Şəkidən və ətraf kəndlərdən hər gün arabalar Bideyizə gələr, kirəmitlə dolu geri qayıdardı. Mustafa ağa kirəmit istehsalını elə qurmuşdu ki, hər saat alıcılar üçün təzə kirəmit bişirilib hazır edilirdi. Satılan kirəmitin pulunu fəhləyə, arabaçıya, oduna, gilə və s. paylayırdı. Kirəmit üçün 5 – 10 araba karvan kimi qapıya düzülərdi.

Mustafa ağanın həyətində bir divar xanası, bir də yer xanası var idi. Xammal ucuz başa gəlsin deyə, qoyun-quzu sürüsü qırxılardı, cins qoyunların yunundan sap əyirərdilər. Qadınlar yığışar, 5 m və 10 m-lik yer xanasında kişilər üçün kostyumluq, şalvarlıq parçalar toxunardı. Xanalar yerdə yatmış vəziyyətdə olardı, yorğan-döşək üzləri də bu xanalarda toxunardı.

Yaz açılanda ləzgilər öz xüsusi yun atan dəzgahları ilə kəndə gələr, istəyənə keçə deyilən palaz düzəldərdilər. Əvvəlcə yunu açır, əyirir, sonra istənilən ölçüdə keçə hazırlardılar. Bu keçəni hazırlamaq üçün otuz sm hündürlüyündə açılmış yunu yerə döşəyər və üstünə qaynar su səpələyərdilər. Sonra 2 nəfər lazım olan ölçüdə oxlov kimi yoğun ağac götürər, bir başından qoyub açılmış yunu iki nəfərin gücü ilə ağaca sarıyardılar. Dizlərini yığılan yunun üstünə qoyub ta o vaxta qədər çoxlu döyərdilər, yumalayardılar ki, keçə palaz şəklinə düşərdi. Qıraqlarını kəsib palazı düz şəklə salardılar. Bu keçələri həm də rəngli yun saplardan düzəldər, bəzək qoyardılar, güləbənzər naxışlar salardılar. Bir rəngdə toxunan keçələrə xanada toxunmuş döşək üzündən üz çəkərdilər, buna palaz və ya cecim deyərdilər.

Divar xanasında xalça, xalı toxuyardılar, bunlar həm sat​lıq olardı, həm də pay verilərdi. Hər rəngdən olan 5, 10, 15 sa​pı xanaya bağlayar, istənilən ölçüdə xalça-palaz toxunardı. Tək saplı zolaqlı parçalar da toxunardı. Bu məhsullar davamlı olar​dı, rəngi solmazdı, çürüməzdi, görkəmi də xoşagələn olardı.

Mustafa ağa ailəsinə, uşaqlarına çox diqqətcil idi. Öz sağlığında böyük qızına (Kətayim xalama) nişan taxmışdı. Deyirdi ki, oğlan xoşuma gəlsin, qızıma yaraşsın, var-dövləti lazım deyil, evi olmasa belə ev tikərəm. Arvadına tapşırmışdı ki, mal-dövlətə baxıb mənim qızlarımı eybəcər oğlana verməyəsən. Dövləti verən tanrıdır. Günlərin bir günündə Abbas Mustafa ağanın qapısını döyür. Qapını açan Kətayim onun gözəlliyinə vurulur. Kətayim xala nişanlısı Abbasın yolunu 7 il gözləmişdi. Sonra evlənmişdilər. Abbas qacaq-quldura qoşulmuşdu, sonrakı taleyindən məlumat olmadı.
Tamara xanım yazır ki, atamı anam kitab kimi oxuyardı. Bizi uşaqlıqdan anam zəhmətə alışdırmışdı. Atam gəlib atdan düşəndə anam uzaqdan hiss edərdi ki, kimi isə qamçı altına salacaq. O dəqiqə anam bizə üzünün işarəsi ilə bildirərdi, biz tez süfrə salıb nahar etməyə başlardıq. Atam evə daxil olar, başını bulayar, anama baxardı. Anam deyərdi ki, ağa, bizimlə nahar elə. Bununla da onun bütün hirsi soyuyardı. Sonra uzun müddət bizimlə oynayar, qarnının üstündə atıb-tutardı. Həyətimizdə çoxlu dəri sərər və tapşırardı ki, gözdə-qulaqda olun, dərini itlər aparmasın, sizi öldürərəm, yanında dayanın gün dəysin qurusun. Belə günlərin birində bir də gördük ki, dərinin ikisi yoxdur, it aparıb. Anam dedi ki, atanıza özünüz cavab verərsiniz. Biz ağlaşmağa başladıq. Atam gəldi, heç kimə bir söz demədi. Anam dilləndi ki, ağa, görürsən də bu uşaqları, oyuna başları qarışıb, dəri yaddan çıxıb və itlər aparıb. Nə edəsən bunlara. Atam da demişdi ki, xanım, canın sağ olsun, mən it aparmasın demişdim, artıq aparıb.

Onun sirrini heç kim bilməzdi. İş üçün Moskva, Həştərxan, Səmərqənd, Dərbənd, Tiflis və başqa şəhərlərə səfər edər​di. Nə qazandığını, nə itirdiyini heç kəsə deməzdi. Moskvadan gə​ləndə 4 metrlik divar boyda kəfkiri qızıldan olan böyük bir zəngli saat gə​tir​mişdi (evi müsadirə etməyə gələnlər bu saatı da aparmışdılar). O  vaxtlar kəndin camaatı azan vaxtını bu saatın zəngi ilə bilərdilər. Bütün işlərinin öhdəsindən özü gələrdi. Əlindən hər iş gəlirdi. Hara getsəydi, beşatılan çiynində olardı. Moskvada evində qaldığı qadının adı xoşuna gəldiyi üçün kiçik qızına, Tamaraya onun adını qoymuşdu (Bizimkilər zarafatla deyirdilər ki, babamın orada oğul-uşağı var. Amma heç arayıb-axtaran olmadı). Hər gün Şəkiyə gedərdi. Səhər gedəndə arabaçıya tapşırardı ki, onu karvansarada gözləsin. Bir araba ipək, satin, çit, bez, hər cür parçanı top-top arabaya yüklətdirər, kəndə gətirərdi. Bu parçalardan yorğan-döşəklərə təzə üz çəkilər, yükə yığılardı. Qızlara istədikləri parçadan paltar tikilərdi. Qohum-qonşuya, gələn qonağa bu parçalardan pay verilərdi. Evə gələn qonaq bilirdi ki, gedəndə xurcununa parça qoyulacaq. Şəhər kəndlilər üçün əlçatmaz olduğundan üstü-başı tökülən, paltara ehtiyacı olan Mustafa ağanın evinə üz tutardı. Sənivər də çox səxavətli qadın idi. Deyirdi ki, olan yerdən verirəm. Mən sizə ona görə əl tuturam ki, Allah da bizə versin. Lakin hər şey əksinə oldu. Evləri müsadirə olunandan sonra kənddə qalan mal-qaranı, qoyun sürüsünü yığıb apardılar. İki mindən çox qoyununu ləzgilər Dağıstana yaylağa apardılar, geri qaytarmadılar. Bir müddət sonra kəndə gələn ləzgi çobanı qoyunların dərədən aşdığını, sel apardığını demişdi. Sənivər nənəm çobana demişdi ki, sən heç olmasa, nə olduğunu, necə olduğunu dedin, uşaqlara heç olmasa ata payı gətirdin. Sən bu evin cah-calalını görmüşdün. İndi boş dəyirmandır. Zəhmət çək bax. Axı burada günah kimdədir, günahkar kimdir? Bu nə bəladır biz mübtəla olduq? Bütün bunlar Hacı Nəbi oğlunun taleyidir və bədahətən bayatı çəkmişdi:

Əzizim, qar qamışa,

Qar yağar qar-qamışa,

Yüz min təbib neyləsin
Bir fələk qarğamışa.

Fələyin qəsdi mənə,

Tutubdur məsti mənə,

Ay ləzgi qardaş,

Nə gətirmisən sağ ol
Bunlar da bəsdi mənə.

Babamdan nənəmə qızıl və gümüşlə işlənmiş kəmərlər, qiymətli üzüklər, sinəbənd, qolbağ və s. zinət əşyaları qalmışdı. Güzəran ağır olduğundan nənəm öz əşyalarını Şəkidəki “Torqsen.”ə (əhalidən qiymətli əşyaları dəyər-dəyməzinə satın alan idarə) satır, ailəni dolandırırdı. O vaxt “Torqsen.”in müdiri bibimin əri Allahyar dayı idi (30-cu illərdə). O, 1920-ci ildə Şəkidə qəza inqilab komitəsinin sədri olmuşdu. Ailəyə kömək edəcək bir adam yox idi. Çoxu onları görəndə salam verməyə qorxurdu, çünki salam verənləri tutub incidirdilər.

Xalam öz cah-calallı, qonaq-qaralı günlərini belə xatırlayır: Həyətimizdə iki dənə yekə küp var idi. Yeri qazıb torpağa basdırmışdılar. İçinə adam yerləşirdi. Bacım küpün içinə girib küpü təmizləyərdi. Sonra çoxlu qaynar su tökər, yaxalayardılar, bir neçə gün günə verib, sonra yenidən torpağa basdırardılar. İki sağılmayan camış, yaxud inək, kəl, öküz, işə yaramayan, qısır qalan heyvan kəsilərdi. Böyük tiyanda bişirib, qovurub küpə yığardılar, iki erkək qoyun da əlavə qovurub üstünə tökərdilər. Quyruğu da əridib qovurmaya qatardılar. Quyruğun yağı ətlərin arasına dolar, hava qalmasın deyə ağzı möhkəm bağlanardı. Qışa qədər qalardı. Qış olanda nə bişsə anam köfkür (kəfkir) deyilən qaşıqla ətləri çıxardar, hazır bişmişin üstünə tökərdi. Bundan əlavə, hər gün qoyun kəsilərdi. Yeyən o qədər idi ki, bişirib çatdıra bilmirdilər. Hər gün iki təndir çörək, 50 çörək yetməzdi (Karxanada işləyən 30 işçinin də yeməyini Mustafa ağa verirdi). İsti çörək bişəndə yoldan bir adam keçərdisə, anam tez bir çörək verib deyərdi ki, qaç, isti çörək təklif et. Təndir çörəyinin iyi hər tərəfə yayılardı. Atamdan sonra belə ətirli çörək nə yemişik, nə də görmüşük. Çəltik zəmisində yetişən düyünün də gözəl ətri var idi. Bideyiz düyüsü ad ilə idi. Hər yerdə bu düyüdən danışardılar. Döyül​məmiş çəltik düyü olana qədər 10, 20 və daha çox illər qalardı. Bostanımızda elə qovun-qarpız yetişirdi ki, gəl görəsən. Yemişin içi qıpqırmızı olardı, elə bil qarpızdır. Hər məhsulun xüsusi ətri var idi, hər şey təbii idi. Evimizin qabağı dağ idi. – Arvad, aşın suyunu qoy, – deyib atam gedərdi. Yarım saat keçməzdi bir də görərdik atam bir neçə qırqovulun ayaqlarını qoşalayıb, bir-birinə bağlayıb, çiynindən asıb gəlir. Biz gülüşərdik. Anam tez qırqovulları dəridən çıxarıb təmizləyər, aş qazanının dibinə qoyar və düyünü qırqovulun üstünə tökərdi. Qırqovulu soğan-turşu ilə qatışdırardı. Bacım gedib göyərti yığanda qabağından qırqovul, turac qaçardı. Qışa yaxın qozu təmizləyər, iri kisələrə yığardıq. Təmizlənmiş ləpəni düyü dingində döyərdik, biz yaxına dura bilməzdik, ləpənin yağı üst-başımıza sıçrayar, yağ içində olardıq. Ləpəni kişilər döyərdilər. Uzun taxta kürəyə oxşar qaşıqla dingin altını qarışdırardılar. Ləpəni o qədər döyərdilər ki, xamır kimi olardı. Ləpənin yağı iki barmaq qalınlığında üzündə durardı. Ləpəni yağqarışıq saxsı küpələrə yığardılar, bir az da duz qatardılar. 5 – 10 kiloluq küpələrə yığdıqdan sonra eynilə yer qazılar və yerə basdırılardı. Küplərə doldurulan ləpənin üstünə kilodan artıq yağ çıxardı. Boranılı, qavaxlı plov, lobyalı, paxlalı plov bişiriləndə düyünün arasına lay-lay tökərdilər. Küpədən ləpə qurtarırdı, yağı qalardı. Çünki qaldıqca qozun yağı daha çox çıxardı. Həyətin bir küncündə talvar deyilən yer düzülən, meşədən xüsusi qıja deyilən ot gətirərdilər. Talvar 3 – 4 mərtəbə olardı. Hər mərtəbəyə başqa-başqa meyvə tökülərdi, üstünə tir, qıja töküb yenə meyvələri yığar, üstü həmin qayda ilə yenə örtülərdi. Qışda gedib həmin qıjanı qaldırıb istədiyimiz meyvələri tavağa yığıb götürər, üstünü yenə örtərdik. Meyvə qurtarana qədər təmiz havada qarın altında qalardı, üstündə də yarım metr qar. O vaxtlar çox şiddətli qar yağardı.

Mustafa ağa başqa varlılardan seçilirdi. O nəinki öz uşaqlarına, kəndlilərin də balalarına diqqətcil idi. Mustafa ağa sağlığında öz ikimərtəbəli evini 3 oğlu arasında bölmüşdü. Evin günçıxan tərəfdəki alt-üst otaqlar böyük oğlum Məmmədin, ortadakı otaq Nəzir oğlumun, sol tərəfdəki otaq isə Sadəddinin olsun, – öz həyat yoldaşına demişdi. Onda oğlanların üçü də subay idi.

Söylənən bu xatirələr Mustafa ağanın şəxsiyyətini tanıtmağa, onun xarakterini dərindən açmağa tam kifayət eləmir. Onu daha dərindən tanımaq üçün öz həyatında silinməz iz buraxmış bir hadisəni də xatırlamaq lazımdır. Günlərin bir günündə Mustafa ağa çöldən qayıdıb istirahət edirdi, bir ləzgi də yaylaqdan qoyun düşürən vaxt gəzə-gəzə gəlib onun bağında üzümə çıxır, icazəsiz üzüm dərir. Bu hadisə onun ağalıq qüruruna toxunmuşdu, sonu da barışıqla qurtarmışdı. Mustafa ağa meyvə bağını gəzərkən gilas ağacından xışıltı gəldiyini eşidir. Yaxına gəlir, görür ki, bir nəfər ağacın ortasında əyləşib üzüm dərir. Mustafa ağa soruşur ki, ay uşaq, kimsən, mənim bağımda neyləyirsən? Ağacda oturan da deyir ki, korsan, görmürsən üzüm dərirəm. Mustafa ağa da deyir ki, kor deyiləm, görürəm. Əlində səbət var. Axı, bilmək istəyirəm, kimsən, bura çöl deyil, bağ da sahibsiz deyil. Sən kimsən?

· Mənim kimliyim bilinməz, ləzgiyəm.

· Çox yaxşı, ləzgi. Sən çox tərbiyəsiz və qabağından yeməyənsən. Mən sənə qabağını göstərərəm.

Ləzgi söyüş söyür. Mustafa ağaya deyir ki, sən mənə heç nə edə bilməzsən. Mustafa ağa evə qayıdır, beşatılanı götürür, gilas ağacının altına gəlir. Görür ləzgi öz işindədir. Üzüm yığmaqla məşğuldur. Deyir, ləzgi, düş aşağı, düşməsən səni sərçə kimi vurub salacağam. Beşatılanı ona tərəf çevirir. Ləzgi görür ki, bağın sahibi zarafat eləmir, yenə laqeydcəsinə işinə davam edir. Mustafa ağa ləzgini vurub yerə salır. Camaat yığışır, ləzgini tanıyanlar onun dağıstanlı olduğunu, adına Uzdan uşağı oğlu deyildiyini söyləyirlər. Bu nəslin adı Uzdan olduğu üçün ipə-sapa yatmazdılar. Ləzginin adamları gəlir, Mustafa ağa oğlanı cənazəyə qoydurub deyir ki, aparın dəfn edin. Adam qapısını dosta da açar, düşmənə də. Amma beləsinə yox. Mənim həyətimin iki dost qapısı var, hansından içəri girsən qonağımsan. Qonağa hörmət edər, süfrə açar, yedirib-içirərlər. Gedəndə də səbətinə Allah verəndən, baxçanın bütün meyvəsindən yığarlar, yola salarlar. Əvvəla bu oğlan mənim çəpərimi basıb bağıma girib, darvazam ola-ola saymayıb. Günah kimdədir Allah bilər. Allah şahiddir.

Ləzgilər öz cənazələrini götürüb Dağıstana qayıdırlar. Dağıstanın əhalisi, mal-qoyunu olanlar, adətən, Bideyizin kənarında yaylaq deyilən yerdən arana gedər və həmin yerdən də geri qayıdıb yaylağına dönərdilər. Bu qayda ilə ildə iki dəfə həmin yerdə çadır qurular, ləzgilər bir neçə gün burada qalardılar. Özündən razı olanlar heç kəsdən soruşmadan kəndlilər ilə necə istəsələr eləcə də rəftar edərdilər. Qız qaçırdar, toy edər və i.a. Kəndlilər onlardan süd alar, pendiri necə hazırlamağı öyrənərdilər. Bu minvalla bir neçə il keçdi. Mustafa ağanın hərəkəti onların yadından çıxmamışdı. Onlar fürsət düşən kimi Mustafa ağanın kiçik qardaşını öldürdülər. Bu, Mustafa ağaya çox pis təsir edir. Neçə vaxt heç kimlə danışmadan qaradinməz gəzir, çox götür-qoy edir. Çoxlu pul, qızıl götürüb Dağıstana gedir. Çox axtarandan sonra bir cavan oğlan tapır. Lətif adlı bu oğlan kasıb imiş və nənəsi ilə tək yaşayırmış. Yerliləri tərəfindən işgəncəyə və təhqirə məruz qalan bu ailə babamı dost kimi qəbul edir. Onların  qazması yaşayış yerinə oxşamayan, üstü küləşlə örtülmüş, işıqsız, pəncərəsiz əcaib bir mənzil imiş. Mustafa ağa buradan yola pəncərə, yaxud dəlik açır. Həmin dəlikdən Uzdan uşağı nəslindən kim gəlib keçsə, açıqca görünərdi. Çünki qazma yolun kənarında, ən əlverişli yerdə olduğu üçün Mustafa ağa qazmanın içində gözləyir. Qazmanın yanından kim gəlib keçsə, yaxında olan Lətif ona işarə verir, o da çox mahir atıcı olduğundan bir güllə ilə düşmənlərini yerə sərirmiş. Bu minvalla Mustafa ağa bir neçə adam öldürür. Sonra həmin Lətifi və nənəsini də yığışdırıb Bideyizə gətirir, evində yer verir. Ondan gözaltısı olub-olmadığını soruşur. Lətif Baş Daşağılda gözaltısı olduğunu deyir. Mustafa ağa Baş Daşağıla gedib qızı istəyir, verirlər.  Toy edir, təzə ailə bir müddət onun evində yaşayır. Valeh və Fətəli adında iki oğlu olur. Lətifin nənəsi rəhmətə gedir. Mustafa ağa onu yerdən götürür, sürülərini Lətifə tapşırır. Onların arasında möhkəm dostluq yaranır. Babam onun vasitəsilə düşmənlərini bir-bir öldürür. Uzdan uşağı Dağıstanın mötəbər adamlarını yığıb barışıq üçün kəndə gəlirlər. Əslən bideyizli olan Molla Əhməddən, Molla Məmməddən və küngütlü Axund Molla Babadan xahiş edirlər ki, bu barışığa vasitəçi olsunlar. Bu adamlar da Mustafa ağanın mərd olduğunu deyirlər və bu işə razılıq verirlər. Başda Axund Molla Baba olmaqla kəndin mollaları Mustafa ağanın evinə gəlirlər, ondan xahiş edirlər ki, düşmənçiliyi yerə qoysun. Axund və mollalar deyirlər ki, ləzgilər sizdən imdad istəyirlər. Onlar səndən bir adam öldürüblər, sən isə onlarda adam qoymadın. Ən seçmə cavanlarını aradan götürmüsən. Daha bəsdir, barışmaq lazımdır. Ləzgilər sizə qonaq gəlmək istəyirlər. Mustafa ağa cavab verir ki, düşmən qapımı Allah qonağı və dost kimi açırsa, qapım açıqdır. Buyurub nə vaxt istəsələr gələ bilərlər.

Mustafa ağa qonaqları qarşılamaq üçün sürüdən 100 qoyun ayırır, otlağa göndərmir. Bir də görür atlılar həyətə doldu. Əvvəl elə bilir ki, ləzgilər ona tələ qurublar. Qonaqlardan əvvəl gələn axund və mollalar da bu mənzərəni seyr edirlər. Həyət, bağ-baxça qoyun, quzu, mal-qara ilə dolmuşdu. Mustafa ağa öz xasiyyətinə uyğun olaraq gələn qonaqları salamlayır. Qoyunlar, cöngələr kəsilir, aş qazanları ocağa qoyulur. Mustafa ağa öz adına layiq məclis qurur. Məclisin şirin yerində vəziyyətin belə vüsət alacağını gizlədə bilmir. Deyir ki, bu sürü nədir, qonaq qonaq kimi gələr. Ləzgilər də deyirlər ki, qoyun-quzu onların var-dövlətidir, gətirmişik hər şey qarşılıqlı olsun. Mustafa ağa isə deyir ki, bizim elin adət-ənənəsi var. Qonaq qonaqdır, düşmən düşmən. Siz mənim qapımı qonaq kimi açmısınız. Mən necə istəsəm elə də olmalıdır. Sabah mən sizin qapınızı açsam, siz özünüz bilərsiniz. Gəlmək qonaq​dandır, yola salmaq ev yiyəsindən. Qardaş, gətirdiyiniz qoyunları qaytaracaqsınız, mən gələndə mənə kəsmək üçün.

Bu hadisə may ayında vaqe olur. May ayında ləzgilərin arana getdikləri vaxtı qonaq gələcəklərini Mustafa ağa bilirdi. Ancaq qonaqların sayını bilmirdi. Əvvəlcə fikirləşmişdi ki, 50 qoyun qonaqlıq üçün ayırsın, sonra 50 qoyun da əlavə etmişdi. Mustafa ağanın ayrıca otlaq yerləri vardı. Başdan-başa çəmənlik olan Lam düzü də həyətindən azca aralı idi. Yaz açılandan qışa qədər qoyunlar aranda olardı, qışda pəyələrə dönərdilər.

Mustafa ağa qəssablara işarə elədi. Bir-bir qoyunlar kəsildikcə kabablıq ət bir yana, bozartmanın əti başqa tərəfə yığılırdı. Süfrəyə hər cür nemət qoyulmuşdu. Meyvə şirələri, şüyüdlü ayran içkisi, paxlavalar, peşvəng, nabat, mindal və başqa çərəzlər qonaqlar üçün süfrəyə qoyulmuşdu. Görənlərin və eşidənlərin sözü belədir ki, o gün Mustafa ağanın həyətində bir çal-çağır, elə məclis qurulmuşdu ki, səsi-sorağı hər tərəfə yayılıbmış. Qonaqlar yedilər, içdilər, rəqs etdilər, əyləndilər. Onların tamaşasına gələnlərin sayı-hesabı yox imiş. Qonaqlar Mustafa ağadan çox razı getdilər və 30-cu ilə qədər aralarında gediş-gəliş olardı.

Taleyin gərdişinə bax. Mənim üçün də qəribə gəlir. Var-dövlətini heç kimdən əsirgəməyən, kasıbın xeyir işinə yarayan, maarifpərvər bir şəxs nə üçün həbs edilsin, güllələnsin? Bu sual mənim bütün qohum-əqrəbamı da yəqin düşündürübdü. Bu xatirələri sahmana salandan sonra mənə aydın oldu ki, Mustafa ağanın faciəsi onun dövlətli olmasında idi. Yeni qurulan dövlət varlılara inanmırdı. Onları bir sinif kimi ləğv etmək istəyirdi. O vaxt Leninin 40 yaşdan yuxarı adamları məhv etmək barədə gizli hökmü var idi. Sonradan başa salmışdılar ki, bu hökm onun qurduğu dövlətin hakimiyyətini sarsıda bilər. Bu qərarı sonradan repressiyalar əvəz etmişdi. Mustafa ağa da repressiya qurbanı oldu. Baş Küngüt kəndinin şeyxi sayılan axund Molla Baba Məmmədov, yenə həmin kəndin sakini Qazi bəy, Umar bəy qardaşları, Bideyizdən də Həşimovlar bu quruluşun qurbanı oldular.

SSRİ Ali Soveti Rəyasət Heyətinin 16 yanvar 1989-cu il № 10036-XI fərmanı ilə repressiya qurbanlarına bəraət verildi. Tamara xanım öz dəftərində qeyd etmişdi ki, atamın təqsirini tam öyrənmək üçün Şəki arxivinə getdim. 30-cu il bir nömrəli qeyd kitabının birinci səhifəsində 1 №-li protokolda yazılıb: Rəsul və Mustafa Hacı Nəbi oğlu qardaşları. Altıncı vərəqin protokolunda Mustafa Hacı Nəbi oğlu. Maddələr, maddələr və i.a. Qovluğu bir neçə vərəq açandan sonra bir də həmin qayda üzrə yazılıb ki, üçlük tərəfindən işə baxılıb, ölümə məhkum edilib. Başqa bir vərəqdə həmin qayda üzrə Hacı Nəbi oğlu Rəsulun üçlük tərəfindən ölümə məhkum edildiyi barədə hökm yazılmışdı. Bütün dəftəri bir-bir vərəqlədim, qardaşım haqqında heç bir yerdə qeyd tapmadım.

O zaman öldürülənləri sahiblərinə vermirdilər. Mustafa ağanın meyidini vermədilər. Mustafa ağanın üçü, yeddisi, həftələri, qırxı verildi. Aradan illər keçdi. Sovet quruluşu öz səhvini boynuna aldı. 
P.S. Keçmiş iş yoldaşım filologiya elmləri doktoru Gülhani Pənahinin sözlərinə görə, o vaxtlar Şəki-Oğuz inzibati ərazisi üzrə nümayəndə vəzifəsində işləyən atası Vaqif kişi 30-cu ildə öldürülmüş Hacı Nəbi oğlu Mustafa ağanın və bir seyid ağanın – Mir Məhəmməd ağanın meyidlərini arabaya qoyub gecə ikən gizli surətdə Padar kənd ziyarətgahının şoseyə yaxın yerində basdırmış, başdaşının üstündə sirr açılmasın deyə işarə, yaxud ad qeyd etməmişdir (Bu faktın dəqiqliyinə şübhə edirəm).

Hacı Nəbi oğlu Mustafa ağanın oğlu Nəzir

Hacı Nəbi oğlu Mustafa ağanın oğlu Məmməd

Hacı Nəbi oğlu Mustafa ağanın qızı Bənövşə

